
sap-usapan ang isang misteryosong 
sakit na kumalat na sa buong bayan ng 
Moskow. Misteryong maituturing ang sakit 

na ito dahil ilang buwan na ngunit wala pa ring 
nakaaalam kung saan talaga ito nagmula, at 
kung ano ang dahilan ng pagkakaroon ng ilang 
mamamayan ng sakit na ito. Ang malubha ay 
wala itong lunas. 

Ito ay isang nakasisindak na karamdamang 
walang kahit sino ang may gugustuhing 
maranasan, kahit pa siguro may kapalit na 
malaking halaga. Lahat kasi ng nakaranas 
ng sakit na ito ay nangabulag at hindi na 
nakapagsalita pa. Ngunit ang nakapagtataka 
ay ang pare-parehong kinahahantungan ng 

mga ito sa huli—ang kusang paglaho na parang 
bula.

Tila naging sementeryo sa sobrang 
katahimikan ang buong bayan tuwing 
sasapit ang hapon. Kapag magsisimula nang 
lumubog ang araw ay kanya-kanyang pasok 
na sa kani-kanilang mga tahanan ang mga tao 
roon, hanggang sa paunti-unting lamunin ng 
katahimikan ang buong paligid. 

Isang araw ay dumayo sa bayan ng Moskow 
ang magpinsang Kevin at Ken para mamili ng 
mga panindang tuyo at dilis, mura lang kasi 
ang bilihan dito. Isa pa ay magaganda rin ang 
quality ng mga paninda rito, kaya nga mas 
pinili nilang pumunta sa Moskow kahit galing 
pa silang Hilagang Luzon. 

Kunot-noong inilibot nila ang paningin sa 
paligid nang makababa na sa service nilang 
sasakyan. Nakaraang taon pa ang huling punta 
ng magpinsan sa bayang ito, ngunit ngayon ay 
tila ang laki na ng ipinagbago nito. 

Larawan ng pagtataka ang dalawa 
nang kanilang pagmasdan ang merkadong 
mala-sementeryo sa sobrang katahimikan 
samantalang noon ay masyadong maingay 
roon. Tila nagluluksa ngayon ang bayan ng 
Moskow. Nanibago tuloy sila. 

Nagkatinginan ang magpinsan, bakas ang 
pagtataka sa kanila. “Moskow pa ba ’to? O baka 

naligaw na tayo?”
“Ikaw talaga,” napaiiling-iling namang tugon 

ni Kevin. “Tara na’t baka magsasara na ’yon.” 
Ang tinutukoy ng lalaki ay ang suki nitong 
bilihan ng iba’t ibang klase ng tuyo at dilis. 

Nagpalinga-linga pa sila sa paligid, 
pinagmamasdan ang mga produktong naka-
display sa bawat puwesto roon. Mayamaya 
ay napansin ng dalawa ang bulungan ng mga 
tao sa palengke, tila ba nag-aalala dahil sa 
pagdating nila. 

Larawan ng takot at pangamba ang mga 
tao nang sila ay makita. Nasa kanila ang 
atensyon ng lahat—daig pa nila ang mga sikat 
na personalidad. Mayamaya lang ay nagsipag-
iwas ng tingin ang mga ito sa magpinsan. 

Ilang sandali lang ay narating na rin nila ang 
puwesto ni Manong Tonio. Gaya ng inaasahan 
ay bumungad sa kanila ang magaganda’t 
murang paninda ng matanda. 

“Manong Tonio! Manong! Si Kevin po ’to!” 
tawag niya sa may-ari dahil hindi niya iyon 
nakita sa tindahan, samantalang kada punta 
niya noon ay kaagad na siyang sinasalubong ng 
laging nakangiting matanda. Himalang ngayon 
ay wala yata si Mang Tonio. 

Sa ilang tawag pa ni Kevin dito ay lumabas 
ang babaeng tila inaantok pa, mukhang galing 
lang sa tulog. 

“Sino sila?” malumanay nitong untag. Nang 
makita na ang magpinsan ay bigla na lamang 
nag-iba ang timpla ng mukha ng ginang—
nababakas ang takot at pag-aalala. 

“Aling Lucia, kami po ito. Ngayon lang kami 
nakabalik sa Moskow—” 

“Ano’t naparito pa kayo?” pag-aalalang 
usisa ng ginang.

“Namimili lang po kami ni Kuya Kevin, 
naubusan na po kasi kami ng stock. Ba’t 
mukhang mag-isa lang po kayo? Nasaan po 
ang asawa n’yo?”

Nagpalinga-linga ang ginang. “Hali kayo, 
pasok!” Dali-dali nitong pinapasok sa loob ng 
tindahan ang magpinsan.

“Bakit po? May problema po ba, Aling 
Lucia?” usisa ni Kevin. 

“Hindi na dapat kayo nagpunta pa rito.”
“Bakit naman po? May nangyari po ba rito?” 

kunot-noong saad ni Ken. 
“Delikado na masyado ang bayan. Limang 

buwan na mahigit mula nang dayuhin kami ng 
isang estranghero, pero wala pang kalahating 
araw ay bigla na lang naglaho ang estranghero, 
kasunod n’on ang paglaganap ng sakit sa 
buong bayan na tanging kalalakihan ang 
pinupuntirya. Lahat ng nahawa sa sakit ay bigla 
na lang nabulag at hindi na rin nakapagsalita. 
At pagkatapos lang ng isang araw, naglaho na 

rin ang mga biktima... kabilang doon ang asawa 
ko,” salaysay ng ginang, hindi maitago ang 
panginginig nito dulot ng takot at pag-aalala.

“Teka lang, sinasabi n’yo po bang may 
kinalaman ang estranghero sa paglaganap dito 
sa bayan n’ung tinutukoy n’yo pong sakit? 
Saka baka naman po misyonaryo lang po 
’yon, kaya hindi nagtatagal sa pinupuntahan, 
kaya inakala n’yo pong bigla na lang naglaho. 
At isa pa po, baka may kinalaman sa sabong 
kaya naglaho ang mga lalaki sa bayan?” anang 
beinte-siete años na si Ken. 

“Hindi, eh. Hindi mukhang misyonaryo 
ang pananamit niya, hindi rin naman uso ang 
sabong dito sa amin.”

Agad na sumabat ang seryosong si Kevin, 
na parang may malalim na iniisip. “Taga-saan 
daw po s’ya, Aling Lucia?”

Napatukod na lang sa mesa ang siko ng 
ginang habang nakadiin ang kamao sa gilid 
ng ulo, animo may inaalalang problema. “Ang 
sabi niya ‘Earians,’ galing siyang Earians. Teka 
saan nga pala ’yon?” usisa ng ginang.

“Earians? Ngayon ko pa lang ’yan narinig. 
Ikaw, Ken, alam mo ba ’yon?”

“Teka, Kuya, isi-search ko.” Nang i-search ng 
binata ang pangalan ay wala ni isang lumabas 
na related roon. Sinubukan din nitong suriin 
sa Google Maps, pero tila hindi nag-e-exist ang 

lugar na iyon. “Walang lumalabas, eh.”
“Pero malakas talaga ang kutob kong may 

kinalaman siya sa mga nangyari sa bayan,” 
problemadong saad ng kausap, malalim ang 
iniisip. 

“Bakit po, Aling Lucia?” 
“Madalas kasing gabi naglalakad sa kalsada 

ang estranghero. Ang ipinagtataka ko, sa bawat 
makikita niyang lalaki sa daan ay hinaharap 
niya, pero hindi naman siya nagsasalita. 
Tuwing gabi ’yon nangyayari. Paminsan-
minsan, nakikita ko siyang naglalakad pagsapit 
ng hapon, pero hindi siya namamansin, kahit 
sa mga lalaki sa paligid, parang wala siyang 
nakikita. N’ong isang gabi, naabutan ko siyang 
nakikipagtitigan sa asawa ko, pero n’ong 
mapansin niya ako, ngumiti naman siya sa 
akin at bumati lang. Ganitong-ganito rin ang 
nangyari sa iba kong kapitbahay, bago naglaho 
ang mga biktima.”

Sinilip ng ginang ang labas; gabi na, tila ang 
bilis ng takbo ng oras.

“Tumuloy na lang muna kayo sa isang bahay 
sa apartment ko, mahirap nang bumiyahe 
ngayong pagabi na, delikado sa daan. ’Wag 
kayong mag-alala, wala kayong babayarang 
renta.” Halos nasa harap lang ng tindahang 
iyon ang kanilang apartment na may dalawang 
palapag. 

Sumang-ayon ang magpinsan. May 
katotohanan ang tinuran ng ginang, mahirap 
nang bumiyahe ngayong pagabi na. Lalo pa’t 
hindi sila masusundo ng service nila dahil may 
emergency raw iyon.

Mahaba-haba ang naging pag-uusap nila; 
hindi boring dahil nakuha ng misteryosong 
kuwento ng ginang ang interes ng magpinsan. 
Ewan ba ng dalawa kung bakit tila mas 
hinahatak sila ng kuryosidad. 

“Anong oras po ba kayo magsasara?” usisa 
ni Ken. 

“Mayamaya lang, magsasara na ako. Mabuti 
pa’y ihatid ko na kayo sa inyong tutuluyan, 
para makapagpahinga na rin kayo.” 

Tumayo na ang ginang at inihatid ang 
magpinsan sa kanilang tutuluyan. Malapit lang 
iyon sa tindahan, kaya ilang hakbang lang nila 
ay nakarating na sila roon. 

Z

“May isang kuwarto ito at toilet, meron 
na ring electric fan at TV, kung gusto n’yong 
manood. May ilang pagkain sa ref, tingnan n’yo 
na lang. Free na lahat iyan.”

“Naku, baka malugi na po kayo rito, 
magbabayad na lang po kami ng renta ni Kuya 
Kevin.”

“Hindi, hindi ako malulugi, wala sa akin 

’yon. Mabuti sana kung magtatagal kayo, eh, 
isang gabi lang naman kayo rito!” nakangiting 
paliwanag ng ginang.

Batid ni Kevin kung gaano kabait ang asawa 
ni Manong Tonio. Noon kasi ay madalas siyang 
nakakalibre ng meryenda sa mag-asawa, 
lagi siyang inaalok ng pagkain at inumin 
ng ginang. Ayon kay Manong Tonio, ganoon 
daw talaga ang asawa nito pagdating sa mga 
suki nila, kaya hindi na nakapagtataka kung 
bakit maraming suki ang mga ito. Bukod sa 
magandang quality ng mga paninda nila ay 
nakatulong din sa negosyo nila ang pagiging 
mabuti at masayahin nila, kaya kinagigiliwan 
ng mga kostumer. Sadyang matumal lang ang 
benta sa ngayon, walang gaanong bumibili 
sa tindahan, at malungkot din ang ambiance 
ng paligid. Nawala sa mukha ng ginang ang 
pagiging masiyahin. 

Nauunawaan iyon ni Kevin dahil nga sa 
misteryosong sakit na kumalat sa bayan. Sino 
nga ba naman ang magagawa pang maging 
masayahin sa ganoong sitwasyon, lalo na kung 
isa ang asawa mo sa naging biktima niyon? 

“Maraming salamat po, Aling Lucia!” 
Nginitian nito si Kevin. “O siya, maiwan ko 

na muna kayo rito at ako’y may gagawin pa.”
Nginitian lamang ito ng magpinsan. Hinatid 

nila ang ginang hanggang sa gate ng apartment, 

at muli silang nagpasalamat sa kabaitan nito. 
Z

Pagkahiga pa lang ni Kevin sa malambot na 
kama ay dinapuan na agad siya ng matinding 
antok, marahil dulot iyon ng pagod sa layo ng 
kanilang biniyahe. Hinayaan lang niya ang 
pinsan na sa tabi niya lang nakahiga habang 
nanonood ng TV at mukhang mamaya pa 
matutulog. 

Mahigit tatlong oras ang lumipas nang 
maalimpungatan si Kevin. Nararamdaman 
niya ang pagdampi ng malamig na hangin sa 
kanyang balat. Nanggagaling ang hanging iyon 
sa bintana; hindi pala iyon naisara kanina 
ng pinsan niya. Ewan ba niya kung bakit 
nagsipagtayuan ang kanyang mga balahibo sa 
bawat pagdampi ng hangin sa balat niya.

Bumilis ang pagkabog ng dibdib ni Kevin 
nang pagharap niya ay tumambad ang 
nakabukas pa ring TV, hindi man lang iyon 
pinatay kanina ng pinsan. Napakunot-noo 
siya sa kanyang napapanood sa malaking 
screen niyon—isang madilim na gubat ang 
tinatakbuhan ng isang lalaking malabo ang 
mukha pero mahahalata sa mga kilos nito 
ang kilabot, tila may humahabol ditong isang 
kakila-kilabot na nilalang. Sa ilang hakbang pa 
ay narating na ng lalaki ang labas ng gubat, 

matatanaw roon ang isang malawak na ilog. 
Sa tulong ng liwanag mula sa bilog na buwan 
ay makikita sa tubig kung gaano ito kalinaw, 
mistulang mababaw lang. 

Bumangon na muna mula sa kama si 
Kevin at tinungo ang bintana para isara iyon. 
Sa pagdungaw niya sa bintana ay kanyang 
napansin ang malaking awang sa gate, hindi 
pala nila ito naisara kaninang pag-alis ni Aling 
Lucia. Kailangan niyang bumaba para i-lock 
ang gate, mahirap na’t baka may masamang 
taong pumasok sa apartment. 

Paglingon niya sa TV ay tumambad naman 
sa kanya ang senaryong tila nawawala sa 
sarili ang lalaking blurred ang mukha, dahan-
dahan iyong naglakad sa tubig na animo may 
tumatawag doon sa lalaki para lapitan nito. Sa 
ilang sandali lang ay nilamon na ng tubig ang 
katawan ng lalaki, hindi na ito makita, kung 
ganoon ay mas malalim nga ang ilog kaysa sa 
inaakala ni Kevin. 

Ang kaninang malinaw na tubig, sa isang 
iglap lang ay napalitan na ng dugo. Walang 
sounds ang palabas, pero tila naririnig ni 
Kevin ang pagsigaw ng lalaking tinangay sa 
kailaliman ng ilog. Kusa na lamang nag-off ang 
telebisyon matapos niya iyong mapanood.

“Movie ba ’yon? Ba’t biglang namatay! 
Pinagtitripan yata ako nitong Ken na ’to, ah!” 

bulong niya sa sarili. 
Nang lingunin niya ang pinsan ay mahimbing 

pa rin itong natutulog sa kama. Sinuri ng 
mga mata niya ang kamay at gilid ng kanyang 
pinsan—hinahanap ang remote, ngunit wala 
roon ang bagay na iyon. Nang ibaling niya ang 
tingin sa ibabang lagayan ng TV ay kaagad 
niyang nakita ang remote roon, ibig sabihin ay 
hindi ang pinsan nito ang nag-off ng TV, kusa 
lang itong nag-off! 

“Ano’ng nangyari? Imposible!”
Pilit na pinakakalma ni Kevin ang sarili. 

Pinunasan niya ang ilang pawis na tumatagaktak 
sa kanyang noo. Isinarado na niya ang bintana 
upang hindi na makapasok ang malamig na 
simoy ng hangin. Madali namang nilisan ni 
Kevin ang kuwartong iyon at naglakad sa 
madilim na pasilyo. Sa kaliwa’t kanang hilera 
ay may tig-apat na mga kabahayan na sakto 
lamang ang laki. Sa dulo ng may kadilimang 
pasilyo pa ng apartment ang hagdan pababa, 
kaya ilan pa ang hahakbangin ni Kevin para 
marating iyon.

Wala pa sa kalagitnaang pasilyo ay natatanaw 
na niya ang isang matangkad na lalaking 
nakatalikod sa kanya. Maayos ang tindig nito, 
nakaporma. Naka-tuxedo ito na animo may 
dadaluhang event. Sa tulong ng liwanag ng 
buwang pumapasok sa bintana sa harap ng 

dulong pasilyo ay malinaw niyang nailalarawan 
ang lalaking nasa kanyang unahan. 

“Gabi na, lalabas ka?” anito. 
Napalunok ng laway si Kevin nang magsalita 

iyon. “I-isasara ko lang ang gate.”
“Masarap maglakad-lakad sa labas, mabuti 

pa’y samahan mo muna ako,” kalmadong aya 
nito habang nakatalikod pa rin. 

“H-hindi ako lalabas, sorry. Inaantok na 
kasi ako, eh, isasarado ko lang talaga ang gate.”

“Tinatanggihan mo ako?” Humarap ito kay 
Kevin. 

Isa itong guwapo at makisig na lalaki. 
Masyadong maputi at mamula-mula pa ang 
balat. Makikita sa manilaw-nilaw nitong mga 
mata ang kainosentehan, hindi mo iisiping 
gagawa ito ng kalokohan. Matangos ang 
ilong, maninipis ang mamula-mulang labi, at 
makakapal ang mga kilay at pilikmata—tila 
perpekto na kung susumahin. 

Kaagad napayuko si Kevin nang kanyang 
makita ang itsura ng lalaki, hindi niya 
maintindihan ang mga nararamdaman sa mga 
sandaling iyon. Nahihiya siya na naiilang. 

“Hindi sa gan’on. P-pero kung gusto mo ng 
kasama, s-sige.”

“Kung gan’on, tara na!” anito, bakas ang 
tuwa sa tono. Nagsimula na itong lumakad 
habang nakasunod naman dito si Kevin. 

Z

Nararamdaman ni Kevin ang pagdapo ng 
malamig na hangin sa balat niya, hindi tuloy 
niya maiwasang magpanay haplos sa sarili. 
Kung alam niya lang na mangyayari ito, nag-
jacket sana siya. Bakit pa kasi siya sumama 
sa lalaking ito na hindi yata natutulog sa gabi, 
naka-tuxedo pa nga. 

“Hindi ba delikado rito sa bayan ang lumabas 
sa gabi, lalo na kung lalaki? May kumakalat 
daw kasing sakit na mula sa estranghero, at 
mga lalaki ang binibiktima, sabi ni Aling Lucia,” 
pagbasag ni Kevin sa katahimikan. 

Huminto ang lalaki sa paglalakad at 
tumingin sa kanya. Kalmado lang, tila hindi 
natatakot sa kanyang sinabi.

“Kung totoo ang sinabi ng matandang ’yon, 
kanina pa sana may nangyaring masama sa 
atin. Eh, kanina pa kaya tayo naglalakad rito. 
’Wag kang maniwala sa mga sinabi ni Aling 
Lucia, napapraning lang ’yon kaya kung anu-
ano na’ng sinasabi. Nawawala na sa wastong 
pag-iisip ang matandang ’yon magmula nang 
pumanaw ang asawa niyang si Manong Tonio.”

“Ano ba ang totoong nangyari kay Manong 
Tonio?” usisa niya.

“Nalunod sa ilog ’yong matanda limang 
buwan na ang nakalipas. May bagyo kasi noon, 

pero itong Manong Tonio, hindi nagpatinag, 
nanghuhuli pa rin ng isda sa ilog, kaya ayon, 
nalunod at hindi na natagpuan ang katawan 
niya. Damit na lang ni Manong Tonio ang nakita 
nila sa tabing-ilog.”

Napatatangu-tango na lamang si Kevin. 
“Ganoon pala ang nangyari kay Manong Tonio, 
kawawa naman si Aling Lucia.”

Nagpatuloy na sila sa paglalakad sa tahimik 
na kalsada. Mabuti na lang at maliwanag ang 
mga kalsada ng Moskow, hindi gaya sa ibang 
kalsada na kung hindi walang ilaw ay papundi 
naman ang mga manilaw-ilaw na ilaw sa mga 
poste. 

“Saan nga pala tayo pupunta? At bakit ka 
naka-tuxedo?” 

“Galing kasi ako sa party ng company 
namin, kararating ko lang d’on n’ong nakita mo 
ako sa pasilyo.”

“Ahh ganoon ba, kaya pala!”
“Natakot ba kita?” nakangising tanong nito. 
“Medyo...”
“Masanay ka na, ganoon talaga ako. Friendly 

ako sa mga nasa apartment, kahit bago pa lang 
gaya mo ay ginagan’on ko. Feeling close ’no?!” 
natatawang litanya ng lalaki. “Mas magandang 
ka-close mo ang mga taong makakasama mo 
sa apartment para mas masaya!”

Tinanguan iyon ni Kevin. Muli na siyang 

tumahimik.
“Mag-ikot-ikot lang tayo. ’Wag kang mag-

alala, ligtas ang bayan, fake news lang naman 
ang kumakalat na balita rito sa bayan ng 
Moskow.”

“Pero saan nagpunta ’yong kalalakihang 
biktima raw ng misteryosong sakit kung fake 
news pala ’yon? ’Wag mong sabihing pareho rin 
sa case ni Manong Tonio, nalunod sa ilog?”

Bahagyang natawa ang lalaki. “Ang totoo 
niyan. May estranghero talagang nagpunta 
rito, nag-aalok iyon ng trabaho na para lang sa 
mga lalaki, mapa-bata man o matanda, basta 
nakakakilos pa ay tinatanggap sa company ng 
estranghero. Nag-offer ito ng malaking sahod 
para sa mga magiging empleyado, kaya after 
ng ilang linggo niyang pag-iikot dito sa bayan 
ay paunti-unti naman niyang inuubos ang 
kalalakihan. Lahat ng mga lalaking kanyang 
nabigyan ng offer ay isinama na niya sa pag-
uwi para masimulan na ng mga ito ang work sa 
company. ’Yon ang katotohanan sa kumakalat 
na tsismis. 

“Sa totoo lang, si Aling Lucia lang naman 
ang nagpakalat ng balitang may misteryosong 
sakit sa bayan, hinahayaan lang talaga siya 
ng ibang tao dahil alam nilang nababaliw na 
siya dulot ng pagpanaw ng kanyang asawa,” 
salaysay nito. 

“Pero kaninang hapon, okay namang kausap 
si Aling Lucia, ah? Hindi naman siya mukhang 
baliw. S’ya nga pala, ano ang pangalan ng 
company ng estranghero?”

“Bakit, interesado ka rin ba?” ngising sabi 
nito. 

“Ay kung kaya, bakit hindi? Lalo’t malaki 
pala ang sahod.”

“Earians ang name ng company.”
“E-Earians? Ang sabi ni Aling Lucia, galing 

daw sa Earians ang estranghero. Lugar ang 
tinutukoy niya, hindi company,” kunot-noong 
usisa niya. 

“Galing nga siyang Earians, pero hindi ’yon 
lugar, company ’yon. Si Aling Lucia talaga!” 
Bumuntong-hininga ang lalaki. “Kung gusto 
mo, puntahan natin ang tinutuluyan ng 
estrangherong tinutukoy ni Aling Lucia, alam 
ko kung saan siya tumutuloy.”

“Paano mo nalaman ’yon? At saka hatinggabi 
na, tulog na ’yon.”

“Nakapunta na kasi ako sa tinutuluyan niya, 
dati akong nag-apply sa kanya. Kaso ayon, 
hindi natuloy dahil na-hire na ako sa unang 
in-apply-an kong company. Gabi ang schedule 
niya para mag-assist ng employers, kaya sakto 
lang na ngayon tayo pupunta,” nakangiting 
tugon ng lalaki. 

Ewan ba ni Kevin kung bakit tila masyado 

siyang naging interesado sa kompanyang 
sinasabi ng lalaking ito. Maayos naman ang 
business niyang sari-sari store sa palengke, 
libu-libo ang kinikita niya roon araw-araw 
at wala pa siyang boss, sadyang gusto lang 
talaga rin niyang subukan ang sinabi nitong 
kompanyang may mataas na pasahod. Dagdag 
puhunan na rin kasi iyon ni Kevin kapag 
nagkataong makapagtrabaho siya roon.

Sa ilang minuto nilang paglalakad ay 
narating nila ang dulong hangganan ng bayan 
ng Moskow, gubat iyon. Wala nang poste ng 
ilaw sa banda roon, pero mabuti na lang at 
may malaking buwan na nagbibigay-liwanag sa 
paligid, kaya kahit papaano ay nakikita pa rin 
nila ang dinadaanan. 

“Ito ang shortcut na daan papunta sa 
estranghero,” anang lalaki. 

Nauna sa paglalakad si Kevin sa mga 
sandaling iyon. Nagga-guide naman ang lalaki 
sa likuran niya kung saan dapat sila dadaan, 
marami kasing pasikut-sikot na daan sa loob 
ng gubat. 

Sa ilang sandali pa ng kanilang paglalakad 
ay bumungad sa kanila ang tatlong daan. 
Hindi alam ni Kevin kung didiretsuhin lang ba 
niya ang daang iyon, kakaliwa, o di kaya ay 
kakanan. 

“Didiretso ba tayo?”

Walang narinig na sagot si Kevin. Lumingon 
siya sa likuran, ngunit laking gulat niya nang 
hindi na makita ang lalaki. Halos sumabog 
na ang dibdib niya nang muling ibalik ang 
mga paningin sa diretsong daan—naroon ang 
lalaking naka-tuxedo, nakatitig sa kanya. 

Ang weird ng titig na iyon, hindi mahulaan 
ni Kevin kung bakit nagkakaganoon ang 
lalaki. Pilit niyang kinokontrol ang kilabot na 
gumapang sa kanyang katawan. Hindi dapat 
siya magpakita ng takot sa estranghero. 

Nang magtangka siyang magsalita ay tila 
nawalan siya ng dila, hindi niya mailabas ang 
mga salitang gustong sabihin. Natataranta na 
siya sa mga sandaling iyon. 

A-ano’ng nangyayari sa akin? B-bakit hindi 
ako makapagsalita? nahintakutang usisa 
niya sa loob ng isipan. K-kung gan’on, s-siya 
ang estrangherong tinutukoy ni Aling Lucia?! 
H-hindi! H-hindi p’wedeng ako ang sunod 
niyang mabibiktima!

Kumaripas ng takbo si Kevin pabalik sa 
kanilang pinanggalingan kanina. Wala siyang 
ibang iniisip kundi ang makalayo sa demonyong 
lalaking iyon. Pabilis nang pabilis ang pagkabog 
ng dibdib niya—hinahabol niya ang bawat 
paghinga. Hindi siya maaaring tumigil dahil 
maaabutan siya. 

Nalingunan na ni Kevin ang lalaking 

naglalakad palapit sa kanya, ngunit ang 
ipinagtataka niya lang ay ang hindi ordinaryong 
bilis ng lakad nito. Anong klaseng nilalang ba 
siya?!

Pilit na sumisigaw si Kevin para humingi ng 
tulong, ngunit gaya kanina ay walang tunog na 
lumabas sa bibig niya.

“Kahit anong takbo mo, hindi ka na 
makakabalik pa sa inyo. Pinapagod mo lang 
ang ’yong sarili! Tanggapin mo na lang ang 
’yong kapalaran!” anito. 

Bigla na lamang itong naglaho. 
Hindi iyon pinakinggan ni Kevin. Hangga’t 

kaya pa niyang tumakbo, gagawin niya, mailayo 
lamang ang sarili sa panganib. Hindi niya 
matatanggap na sa ganitong paraan magtatapos 
ang buhay niya. Muli siyang tumakbo sa 
kung saan. Walang kasiguraduhan kung ang 
daang tinahak niya ay magdadala sa kanya sa 
kaligtasan, o baka iyon pala ang magdadala sa 
kanya sa misteryosong pagwawakas. 

Z

Larawan ng saya si Kevin nang sa wakas ay 
nakalabas siya ng gubat, bagama’t hindi ito ang 
kaninang pinanggalingan nila, ang mahalaga 
ay wala na siya sa masukal na gubat na iyon. 

Nang mariin niyang titigan ang inaakalang 
kalsada na kanyang pinaglabasan ay noon 

niya napagtantong isa pala itong malawak na 
kalmadong ilog. Namutla siya. Muling dumaloy 
ang matinding kilabot sa pagkatao niya nang 
sumagi sa isipan ang kaninang napanood sa 
TV, ganoon na ganoon ang nangyari sa kanya 
sa gubat. 

Diyos ko, ’wag naman sanang magaya ako 
sa lalaki! tukoy niya sa lalaki sa TV na tila 
nangangapa at wala sa sariling naglakad sa 
ilog hanggang sa hindi na ito makita at tuluyan 
nang naging dugo ang tubig. 

Sana panaginip lang ito! Hindi ’to totoo! 
bulalas niya sa isipan. 

Ilang sandali pa ay kusa nang nagdilim ang 
paningin niya.

B-bakit wala akong nakikita? A-ano’ng 
nangyayari sa akin? Maluha-luha si Kevin sa 
kanyang sinapit.

Sa isang iglap lang ay naging katulad nga 
siya sa lalaking napanood niya sa telebisyon. 
Nangangapa siya at tila wala na sa sariling 
katinuan habang naglalakad sa ilog, tila hindi 
lang ang boses at paningin ang naging problema 
niya, kundi maging ang pakiramdam niya rin. 
Ilang sandali lang ay hindi na nakita pa ang ulo 
ni Kevin, ibig sabihin nga’y malalim ang tubig, 
lalo pa’t matangkad siyang tao. 

Nakapagtatakang hindi nagulo ang tubig 
ng ilog, wala man lang nalikhang ingay roon. 

Pagkatapos lumubog ni Kevin sa ilalim ng tubig 
ay bigla na lamang nagpalit ng kulay iyon—
naging dugo ang kalmadong ilog! 

Z

Tanghali nang nagising si Ken, masyadong 
napasarap ang tulog niya. Napakunot-noo 
ang binata nang hindi makita ang pinsan sa 
kuwarto, gayong nandoon ang gamit nito, 
lalo na ang makapal nitong wallet. Kilala niya 
ang pinsan, hindi ito lalabas ng bahay nang 
hindi dala ang wallet, maliban na lang kung 
nakalimutan nito, pero ni minsan ay hindi pa 
iyon nangyari. 

Mayamaya lang ay may narinig siyang katok 
sa pinto, dali-dali niya iyong tinungo para 
buksan, sa pag-aakalang ang Kuya Kevin niya 
na iyon. 

Nabigla ang binata nang tumambad sa 
kanya ang ibang mukha—hindi niya kilala. 
“Bakit po? Ano po ang kailangan nila?”

“Bumalik na ba ’yong kasama mo rito?” 
anang matandang babae, nasa sitenta na ito 
base sa itsura. Ito raw ang pinakamatagal nang 
nangungupahan sa apartment na iyon. 

“I-iyon nga po ang ipinagtataka ko. Hindi 
ko po alam kung saan siya nagpunta, at kung 
anong oras siyang lumabas ng bahay.”

Nakikita ng binata ang labis na pag-aalalang 

lumarawan sa mukha ng lola. 
“Jusmeyo maryosep! Gabayan nawa siya 

ng Diyos kung saan man siya dinala ngayon,” 
nahihintakutang wika nito. 

“A-ano po’ng ibig n’yong sabihin? May idea 
po ba kayo sa nangyari?” usisa rito ng binata.

“Kaninang hatinggabi, may lalaki siyang 
nakausap sa pasilyo. Narinig ko ang pag-
uusap nila—’yong lalaki gustong lumabas at 
nag-ayang samahan niya. Mabuti’t hindi ako 
lumabas ng kuwarto. Malakas ang hinala ko, 
ang lalaking ’yon ang estranghero!”

“K-kung gan’on nanganganib si Kuya Kevin!” 
tarantang aniya. 

Nagdali-daling lumabas ng apartment ang 
binata, pupuntahan niya ang tindahan ni Aling 
Lucia na halos kaharap lang ng apartment. 
Batid niyang matutulungan siya ng ginang sa 
kanyang matinding suliranin.

“O, ano’t hinihingal ka? May problema ba?” 
“Si Kuya Kevin po, Aling Lucia! Mukhang 

tinangay po siya ng estranghero, kailangan ko 
po ang tulong n’yo!”

“Ano! Diyos ko po! Paano nangyari ’yon? 
Lumabas ba kayo ng apartment kagabi?” 
alalang anito. 

“Hindi ko po alam, basta nagising na lang 
ako kanina na wala na si Kuya sa tabi ko. 
Ang sabi po sa akin ng matandang babae sa 

apartment, may narinig daw po siyang lalaki 
kagabi, kinakausap ang kuya ko at nagpasama 
pa raw pong lumabas!” kumakabog ang dibdib 
na salaysay ni Ken. 

Tila matinding pag-aalala ang gumuhit sa 
makinis na mukha ng ginang. “Kung totoo 
mang ang tinutukoy kong estranghero ang 
lalaking nakausap ni Kevin, wala akong ibang 
maitutulong kundi ang maipagdasal ang 
kaligtasan niya. Sana’y maiba ang kapalaran 
niya kay Tonio, sana makaligtas siya!”

Halos mangiyak-ngiyak na lang ang binata 
sa mga sandaling iyon. “Ang mga police po, 
sure akong matutulungan nila tayo!”

Malungkot na napailing-iling ang ginang. 
“Ginawa na namin ’yan noon, pero wala ring 
napala. Sinukuan na nila kami sa mga paulit-
ulit naming inire-report sa kanila, ni isang 
pruweba o palatandaan ng pinuntahan ng mga 
biktima ay wala silang natagpuan.”

Z

Alas cuatro na ng hapon, ngunit hindi pa 
rin tumitigil ang beinte-siete años na binata sa 
paghahanap sa pinsan niya. Kung saan-saang 
sulok ng bayan na siya nakarating, nag-arkila 
pa nga siya ng bisikleta para mas mapadali ang 
paglilibot niya.

Sa kabila ng mga pagpigil at babala sa kanya 

ni Aling Lucia ay nagpatuloy pa rin siyang 
lumibot mag-isa sa bayan, wala siyang pakialam 
kung makatagpo man niya ang tinutukoy na 
estranghero ng ginang. Sapat na sa kanya 
ang ilang impormasyong sinabi ni Aling Lucia 
patungkol sa estranghero—isang matangkad at 
maputing lalaki, parang foreigner ang itsura, 
naka-tuxedo, at lalaking-lalaki ang tindig. 

Pagkaraan ng ilang sandali ay kusa na lang 
bumilis ang pagkabog ng kanyang dibdib, dahil 
iyon sa biglaang kaba niyang nararamdaman. 
Nagtayuan ang kanyang mga balahibo, tila 
hindi makapaniwala sa nakikita. 

Isang matangkad at maputing lalaki ang 
naglalakad palapit sa kanya. Kapansin-pansin 
doon ang makakapal na kilay at pilikmata, 
gayon din ang matangos na ilong, at mamula-
mulang mga labi. Masyadong pormal ang kilos 
niyon—naka-tuxedo at nakasukbit sa kanang 
balikat ang itim na messenger bag ng lalaki. 

Napahinto si Ken sa pagbibisikleta at 
mariing pinagmasdan ang lalaki. Malakas ang 
alindog niyon na kahit siyang straight na lalaki 
ay napapansin ang magandang katangiang 
iyon. Tila hindi ordinaryo ang lalaki, na para 
sa kanya ay masyadong perpekto.

Nakangiting nakunot-noo ito sa kanya nang 
magkalapit sila. “May problema ba?”

“S’ya nga ang estrangherong tinutukoy ni 

Aling Lucia!” may diing aniya sa isipan. 
Kaagad na bumaba sa sinasakyang bisikleta 

si Ken, at walang pakundangan niyang sinuntok 
ang lalaki. Napangiwi ito, bakas ang pagkagulat 
sa ginawa ng binata. 

“Bakit mo ginawa ’yon?! Ano’ng problema 
mo!”

Muli pa sanang atakehin ng suntok ang 
lalaki, ngunit sa pagkakataong iyon ay nahuli 
nito ang kanyang kamao.

Napansin ng lalaki ang mangilan-ngilang 
babaeng naglalakad sa kalsada, nagtinginan 
ang mga iyon sa kanila. “Stop it! Ba’t ka ba 
nanununtok?! I don’t even know you!”

“Sinungaling! Ikaw ’yong estrangherong 
tinutukoy ni Aling Lucia! Saan mo dinala ang 
pinsan ko? Ano’ng ginawa mo sa kanya?” 
bulyaw ng binata. 

Nagbulungan ang ilang kababaihang 
napahinto sa paglalakad para panoorin sila. 

Biglang natawa ang lalaki. “Oh come on! I 
don’t know what you’re talking about! At saka 
ano ba’ng meron sa estrangherong tinutukoy 
mo? At sino si Aling Lucia?” usisa nito. 

“Maang-maangan ka pa! Masyado kang 
sinungaling!” galaiti niyang bulyaw. 

“Kumalma ka, pare! At puwede bang hinaan 
mo ’yang boses mo, hindi ako bingi! Hindi ako 
nagsisinungaling. Hindi ako taga-rito kaya 

hindi ko alam ang mga sinasabi mo. Nagpunta 
lang ako dito sa Moskow dahil may bibilhin 
akong pasalubong!”

“Naka-tuxedo, matangkad, at maputi. 
Tugma sa ’yo ang estrangherong tinutukoy ni 
Aling Lucia! At saka, iilan na lang ang lalaki 
rito sa bayan at ikaw lang ang naka-tuxedo! 
Paanong hindi kita paghihinalaan, lalo’t alam 
kong mapagpanggap din ang estrangherong 
’yon!”

Natawa ang lalaki. “Gaya ng sinabi ko, wala 
akong alam sa mga sinasabi mo. Naka-tuxedo 
ako dahil galing ako sa isang business meeting, 
dumaan lang ako rito sa Moskow,” anito at 
bumuntonghininga. 

Dinukot nito ang panyo mula sa bulsa at 
pinahid ang dugo sa bibig nito dulot ng suntok 
ng binata. 

“Palalampasin ko itong ginawa mo. Pero 
kapag hindi ka pa tumigil sa kakaakusa sa akin, 
hindi ako magdadalawang-isip na tumawag ng 
pulis at kasuhan ka.”

Tila nahimasmasan si Ken matapos marinig 
ang mga tinuran ng lalaki. Sa mga sandaling 
iyon din ay nakalayo na ang ilang kababaihang 
nakatingin kanina sa kanila. Napayuko na lang 
siya, nahihiya sa kanyang ginawa. 

“Pasensya na, nadala lang ako sa emosyon.”
Humakbang palapit sa kanya ang lalaki, at 

tinapik-tapik ang balikat niya. “It’s okay. Next 
time, mag-iingat ka.” 

Muli nang lumakad ang lalaki, animo 
walang nangyari. Hindi pa ito nakalalayo nang 
bigla itong huminto at lumingon, sakto namang 
nakatingin dito si Ken.

“Kakambal ng emotions ang curiousity, 
parehong mapanganib. ’Wag mong hayaang 
kontrolin ka nito, dahil tiyak na kapahamakan 
ang bagsak mo.” 

Ngumiti nang painosente ang lalaki at 
kinindatan siya. Muli na nitong ibinalik ang mga 
tingin sa dadaanan para sa muling paglalakad. 

Pinagmamasdan lang iyon ni Ken. Ewan ba 
niya kung bakit natulala siya, marahil hindi 
lang siya makapaniwala sa nakakahiyang 
ginawa niya sa lalaking iyon. Mabuti’t mabait 
iyon, kung hindi ay baka nakahanap na siya 
ng kaaway. 

Z

Matapos maibalik ni Ken ang bisikleta sa 
nirentahan ay agad siyang dumaan sa tindahan 
ng ginang, nagbabakasakaling may masagap 
itong bagong balita sa estranghero, lalo na sa 
Kuya Kevin niya. 

“Mabuti naman at nakauwi ka pa! Alam kong 
nag-aalala ka lang sa pinsan mo, pero ’wag mo 
namang ipahamak ang sarili mo!” anito. Para 



31Fearless

tuloy siyang anak ng ginang, anak na may 
katigasan ang ulo. “Dito ka na maghapunan. 
May pagkain doon sa kusina, kumain ka na’t 
pagabi na. Pagtapos mong kumain, dumiretso 
ka na agad sa apartment, ’wag ka nang 
tumambay sa labas, masyadong delikado sa 
inyong mga lalaki ang lumabas tuwing gabi.”

Damang-dama ng binatang si Ken ang 
mga pahayag na iyon ng ginang. Hindi tuloy 
niya mapigilang mapaluha nang maalala ang 
kanyang ina kay Aling Lucia. Katorse años pa 
lang kasi si Ken nang maulila sa ina, at beinte 
naman siya nang pumanaw ang kanyang ama, 
kaya ang malapit na pinsan niyang si Kevin na 
ang kumupkop sa kanya. 

Z

Matapos maghugas ng pinagkainan niya ay 
dumiretso na kaagad ang binata sa tindahan 
ng ginang, pero sarado na iyon. Abalang nag-
aayos ng paninda si Aling Lucia. Bago siya 
umalis ay nais muna niyang magpasalamat sa 
ginang. 

“Aling Lucia, maraming salamat po sa 
pagk-ka-k...” Ganoon na lamang ang parehong 
pagkagulat nila nang hindi na magawang 
matuloy ang sasabihin ng binata. Kahit anong 
pilit ang gawin ni Ken ay wala na talagang 
lumalabas na salita sa kanyang bibig, tila 

napipi na siya. 
Nilukuban ng kilabot ang ginang sa mga 

sandaling iyon. Batid niyang pagkatapos nito 
ay mabubulag na ang binata, at sa huli ay bigla 
na lang itong maglalaho gaya ng nangyari sa 
asawa niyang si Tonio. 

“P-paanong...? Nakaharap mo ba ang 
estranghero?!” tarantang wika niya. 

Lumarawan ang gulat sa binata. Nanlaki 
ang mga mata nito nang maalala ang kaninang 
nakasalubong na lalaki. Hindi siya maaaring 
magkamali: ang lalaking iyon lang ang 
nakaharap niyang lalaki. Ibig sabihin, iyon nga 
ang estranghero! 

A-ako na ang susunod! H-hindi! Hindi 
p’wedeng m-mangyari ’to! Ayokong mamatay 
sa ganitong paraan, hindi puwede! Mangiyak-
ngiyak na si Ken sa sinapit niya.

Makikita sa mga ikinikilos at inilalarawan ng 
mukha niya ang pagmamakaawang tulungan 
siya ng ginang, kahit alam niyang maging ito ay 
walang maitutulong sa kanya. Tanging himala 
mula sa Diyos na lang ang makapagliligtas sa 
kanya mula sa misteryosong karamdaman. 

Isa lamang ang tumatakbo sa utak ni Aling 
Lucia sa mga sandaling iyon. Balak niyang 
dalhin sa ospital ang binata, at balak niya ring 
papuntahin doon ang mga pulis para personal 
nilang masaksihan ang mga posibleng susunod 



33Fearless

na mangyayari kay Ken. 
Sa isip-isip niya, iyon na ang ebidensyang 

maipapakita niya sa mga ito—na seryosong 
misteryosong sakit ang kumakalat ngayon 
sa bayan ng Moskow. Kailangan niya ang 
tulong ng mga ito upang masagot na ang mga 
katanungang gumugulo sa kanilang isipan. 

“Dadalhin kita sa ospital, baka matulungan 
ka nila!” may tarantang bulalas ni Lucia at 
kaagad nang lumabas ng bahay. Mabilis niyang 
pinara ang dumaang tricycle. 

Z

Ilang minuto na silang nasa kalsada, ngunit 
hindi pa rin sila nakararating sa ospital. 
Inilinga-linga na ng ginang ang mga paningin 
sa paligid. “Hindi ito ang daan papuntang 
ospital, ah!”

Kinutuban na si Aling Lucia. Nilingon niya 
ang tricycle driver, at doon niya napagtanto 
kung sino iyon. “I-ikaw! Ang demonyong 
estranghero! Saan mo kami dadalhin?! Hayop 
ka!”

Ngumiti lang ang estranghero, hindi pa rin 
maikakaila ang guwapo nitong itsura kahit sa 
kaloob-looban nito ay ang ugaling mas masahol 
pa sa demonyo. 

Bumilis nang bumilis ang takbo ng tricycle. 
Pabilis nang pabilis hanggang sa makaramdam 

ng matinding pagkahilo ang dalawang sakay 
nito. 

Hindi na batid ng dalawa ang mga sumunod 
na nangyari. Bumalik na lamang ang kanilang 
kamalayan na nasa ibang lugar na: isang lugar 
na binalot ng negatibong enerhiya, ang lugar 
ng matinding bangungot. Napaliligiran ito ng 
kagubatan, saanmang bahagi sila tumingin ay 
nararamdaman nilang may mga nilalang na sa 
kanila’y nakatitig. Tanging ang bilog na buwan 
lamang ang nagsisilbing liwanag sa paligid. 

Naibaling ng dalawa ang mga paningin sa 
harap nila—isang napakalinaw na kalmadong 
ilog ang naroon, na sa isang iglap ay biglang 
nabulabog sa pag-ahon ng isang nilalang: ang 
mapanlinlang na estranghero. Nag-aapoy ang 
mga mata niyon habang abot-tainga ang ngiti na 
tinitigan ang binata na ngayo’y nangangapa na 
sa dilim. Marahil ay tuluyan na iyong nabulag 
gaya ng nangyari sa ibang lalaking tinamaan 
ng ganoong karamdaman.

“Kumusta, Aling Lucia?” ngising bati nito sa 
ginang.

Tila napipi bigla ang ginang, takot na takot 
ito sa mga nasasaksihang nakakatakot na 
bagay. Kahit anong pilit magsalita ng ginang ay 
wala talagang lumalabas sa bibig nito. 

“’Wag kang mag-alala, ang lalaking kasama 
mo lang ang kailangan ko. Ipakikita ko lang 

sa ’yo ang paghahatid ko sa Earians sa huling 
biktima!” Ngumisi ito at pagkatapos ay nag-usal 
ng mga salitang hindi maintindihan ng ginang. 

Mayamaya ay bigla nang tumahimik ang 
estranghero habang nakaahon ang ulo nito sa 
ilog. Napalingon naman si Aling Lucia sa binata 
nang wala sa sariling naglakad ito patungo sa 
kinaroroonan ng estranghero. 

Mabilis ang pangyayari, huling naabutan 
ng ginang ay ang paglalakad ni Ken sa ilog 
hanggang sa tuluyan itong lamunin ng tubig 
kasabay ng estranghero. 

Gaya ng nangyari kay Kevin, napalitan din 
ng dugo ang tubig ng naturang kalmadong ilog. 

Z

Nagising na lamang si Aling Lucia habang 
natutulog sa sahig ng sala ng kanyang bahay. 
“Hindi iyon totoo! Panaginip lang ’yon!”

Para makatiyak ang ginang ay dali-dali 
nitong pinuntahan sa apartment nito ang 
binata. 

“Hindi bumalik ’yong binatilyo rito sa 
apartment, may nangyari ba?” usisa ng 
matanda nang magkasalubong sila. 

“H-hindi siya bumalik?!” Dumaloy kaagad 
ang mga luha ng ginang. Dali-dali nitong 
tinakbo ang kuwarto ng magpinsan, ngunit 
wala na ni isang tao roon. “I-ibig sabihin, totoo 

’yong kanina? Hindi ako nananaginip lang, 
w-wala na si Ken!” Napahawak na lamang sa 
ulo nito ang ginang. Masyado nang malala ang 
mga nangyayaring kababalaghan sa bayan. 

Iniisip pa lang niya ang nangyari sa binata 
kanina ay hindi na siya makapaniwala, 
imposible iyon—marahil isang engkantong 
tagapangalaga ng ilog ang estrangherong iyon. 

Z

Kasama ang matandang nangupahan 
sa apartment ni Aling Lucia, at ang ilang 
nagboluntaryong sumama ay narating na nila 
ang mahiwagang lugar na pinagdalhan ng 
estranghero noong isang araw kina Aling Lucia 
at Ken. 

Totoo ang ilog, ngunit payapa iyon, walang 
bakas ng nangyaring trahedya. Nang makalapit 
sila roon ay bumungad sa kanila ang iba’t ibang 
damit panlalaki na sa hinuha nila ay inanod ng 
alon. 

Kanya-kanyang suri ang mga ito ng mga 
damit na iyon, tila iisa ang kanilang nagiging 
reaksyon—puno ng pagtataka at kilabot. 

“I-ito ang huling sinuot ng asawa ko!” 
halos hindi makapaniwalang saad ng ginang, 
naluluha na lamang ito nang muling gunitain 
ang alaala nila ng asawang si Tonio. 

“Damit ng anak ko ’to bago siya mawala! 

Diyos ko! Nasaan na ang anak ko?!” saad ng 
isang matandang babae roon, bakas sa tono ng 
boses nito ang pamamaos.

“Sa kapatid ko ito! Bunso! Nasaan ka na 
ba!? Magpakita ka na, parang awa mo na!” sabi 
naman ng isang babaeng nasa mahigit cuarenta 
na, namumugto ang mga mata nito sa kaiiyak. 

“Kung sino ka mang demonyo ka, lumabas 
ka! Harapin mo kami, duwag!” tila nagwawalang 
bulyaw ng isa pang babae, nakaharap sa 
kalmadong ilog ang matatapang nitong mata, 
tila ba hinahamon ang kung sino mang 
demonyong nasa ilalim ng kalmadong ilog. 

Umaalingawngaw sa paligid ang pagtangis 
ng mga kababaihan doon, lahat sila ay 
nangungulila sa mga ama, tito, kapatid, pinsan, 
nobyo, at kaibigang lalaki na pare-parehong 
biktima ng misteryosong sakit sa bayan ng 
Moskow. Natagpuan nilang lahat sa paligid 
ng ilog ang mga huling suot na damit ng mga 
biktima bago pa maglaho ang mga ito. Parang 
gusto na nga nilang isiping nalunod ang mga ito 
sa ilog, kahit imposible iyon dahil hindi naman 
lahat ng biktima ay nagpupunta sa ilog na ito, 
na nasa dulong bahagi na ng Moskow. Iilan nga 
lang sa kanila ang nakaaalam at nakapupunta 
sa naturang ilog.

Sa ilang sandali lang ng kanilang 
pagluluksa, bumulaga sa kanila ang mga 

isdang nagkakagulo sa tubig—pagkarami-
raming isdang tila nakawala sa hawla. Ang 
kaninang kalmadong tubig ay tila nabulabog. 

“A-ano’ng nangyayari?” Nagbulungan ang 
mga tao roon. Dahil sa kuryosidad ay hindi 
na napigilan pa ng iba na lusungin ang ilalim 
ng ilog. Ang matatanda naman kabilang si 
Aling Lucia ay nanatili lamang sa tabing-ilog, 
hinihintay ang pag-ahon doon ng kanilang mga 
kasamahan. 

Z

Palulubog na ang araw, ngunit wala pa 
ring umaahon, kung susumahin ay mahigit 
kalahating oras nang nasa ilalim ang mga 
ito. Nagsimula nang gapangan ng kilabot ang 
buong pagkatao ng matatandang naghihintay 
roon, puno ng tanong ang kani-kanilang isipan.

“Nasaan na sila? Ilang minuto na silang 
hindi umaahon! Diyos ko po, baka napaano na 
sila! Humingi na tayo ng tulong sa mga pulis!” 
anila. 

Nagsipagtangis ang lahat doon, larawan 
ng kilabot at labis na pag-aalala. May ilang 
tumakbo pauwi para humingi ng saklolo, 
habang ang ilan gaya ni Aling Lucia at ng 
matanda sa apartment nito ay nanatili lamang 
doon—naghihintay ng himala na umahon na 
ang mga kasamahan nila. 

Z

Alas siete na ng gabi nang makarating ang 
tulong mula sa kapulisan. Ilang pulis ang 
nagtungo sa naturang ilog.

“Ano’ng nangyayari rito?” anang pulis. 
Isiniwalat ni Aling Lucia ang lahat ng 

kababalaghang nangyari, kahit batid niyang 
maaaring hindi muli siya nito paniniwalaan. 
Nang banggitin niya ang mga damit na nakita 
nila kanina ay siya namang biglaang paglaho 
ng mga iyon. Paano nga ba siya paniniwalaan 
ng kapulisan kung ganoon? 

Iisa ang sinasabi ng mga mamamayan doon, 
kaya nakahanap ng kakampi ang ginang. Doon 
na nagduda ang panig ng kapulisan. Naisip 
ng mga itong lusungin ang ilog para suriin 
kung gaano katotoo ang sinasabi nila na hindi 
umaahon ang kanilang mga kasamahan. 

Kung may makitang katawan sa ilalim ang 
mga pulis, maniniwala ang mga ito sa kanila. 
Walang bagyo. Hindi malakas ang alon, kaya 
imposibleng tangayin sa malayo ang mga 
katawan kung nalunod nga ang mga ito. Kung 
walang makita ni isang katawan ang mga pulis, 
marahil iisipin na lamang ng mga ito na mga 
baliw ang mamamayan ng Moskow.

Limang pulis ang naka-scuba gear para 

suungin ang sinasabi nilang misteryosong ilog. 
Sa tulong ng headlamp na nakasuot sa mga 
ito ay natuklasan nila ang ganda ng ilog sa 
ilalim, tila hindi ito basta-basta ilog lamang na 
nagsisilbing kaharian ng ilang mga isda, kundi 
higit pa roon. 

Sa unang pag-ahon ay wala silang nakitang 
palatandaang may taong nalunod doon, base sa 
senyasan nilang lima. Muli silang pumailalim 
para sa ikalawang pagsusuri. 

Z

Muling dumaloy sa mga katawan nila Aling 
Lucia ang kilabot nang wala ni isang pulis ang 
umahon matapos ang mag-iisang oras. 

Saksi ang hindi makontrol na pagsisitayuan 
ng kanilang mga balahibo sa nakakikilabot na 
lugar na iyon. Napayakap na lamang si Aling 
Lucia sa sarili. Pakiramdam niya ay masyado 
nang lumalamig ang dumadayong hangin sa 
paligid. 

Nagimbal ang mga mamamayan doon nang 
masaksihan nila ang biglaang pagpapalit ng 
kulay ng tubig, mabilis ang pagkalat ng dugo 
roon, kakila-kilabot iyong pagmasdan. 

“Sa demonyo ang ilog na ’yan!” nahintakutang 
bulyaw ng isang matandang babae, noon 
nagsimulang magsigawan ang mga tao nang 
lumalakas ang pag-alon ng dugong tubig. 

Kanya-kanyang takbuhan ang mga ito.
Hindi nila batid kung anong hiwaga 

ang nakakubli sa naturang ilog na iyon 
na pinangalanang ‘Earians’ ni Aling Lucia, 
pangalang nakuha niya pa sa estranghero. 

Z

Isang buwan ang lumipas, hindi pa rin nila 
alam ang buong kasagutan sa mga tanong na 
nagpapagulo sa kanilang isipan. Dinanas ng 
Moskow ang isang mabagsik na giyerang wala 
ni isa sa kanila ang may laban. 

Ang noon ay tila nagluluksang bayang 
naabutan ng magpinsang Kevin at Ken, ngayon 
ay lugmok na sa depresyon—paunti-unting 
binabaliw ng nakaraang bangungot. 

Kalaunan ay binansagang ‘bayan ng 
kababaihan’ ang bayan ng Moskow, wala na 
kasi ni isang lalaki ang tumira doon, sa takot 
nila na magbalik ang estranghero upang sila 
naman ang sunduin.

ahit magdidilim na ay wala pa ring 
kapaguran sa pagrampa sa kalsada ang 
beinte nueve años na si Julie. Kinabog ng 

dalaga ang nag-JS prom sa suot nitong pulang 
gown at puting heels na may pagkataas-taas na 
takong. 

“Matapilok ka sana, ghurl! Kabog na kabog, 
eh! Ayaw paawat!” anang Karylle, ang kaibigang 
madalas kasama ng dalaga sa mga kalokohan 
nito. Nainis kasi siya sa suot ng kaibigan, na 
hindi niya talaga gusto dahil pakiramdam niya 
ay masakit iyon sa paa at nakakadisgrasya rin, 
sadyang mapilit lang talaga si Julie, palibhasa 
ay kinulang sa height kaya nagtiis sa heels na 
may masyadong mataas na takong. 

K

Paparazzi

“Hayaan mo na lang siya. Ia-upload niya ’to 
sa social media kaya dapat lang na magmukha 
siyang matangkad. Isa pa, sponsored iyan 
sa kanya, baka magtampo naman ’yong nag-
sponsor kung hindi niya susuotin, di ba? Okay 
na ’yan, ’no ka ba!” sabat naman ni Wynwyn 
habang kinukuhanan ng video ang mga 
pagrampa ng kaibigan nila.

Dating model si Julie, ngayon ay nag-focus 
siya sa pagba-vlog. Malaki ang kinikita niya rito, 
lalo’t hindi lang siya basta vlogger, isa siyang 
kilalang vlogger sa bansa. May higit nineteen 
million ang subscribers niya. Within 24 hours 
lang ay million views na ang mga ina-upload 
niyang video, kaya dapat lang na maganda ang 
suot at pagrampa niya, lalo’t ito ang kadalasang 
content niya, modeling. 

Tatlo lang sila, kaya medyo mabagal. Si 
Wynwyn na photographer ang taga-kuha ng 
larawan at video habang si Karylle naman na 
makeup artist ni Julie, at ang dalaga, dahil siya 
ang may pinakamagandang mukha at katawan 
sa kanilang tatlo, siya ang model.  

Halos dalawang oras na sila roon sa kalsadang 
nasa gilid lang ng malawak na damuhan, at sa 
kanang bahagi ay makikita ang bagong nilipatan 
nilang subdibisyon.

Mangilan-ngilan lang ang dumadaang tao 
tuwing gabi sa kalsadang iyon, nakapagtataka 

ngang tila walang pakialam ang mga taong 
dumadaan. Kadalasan kapag may ganoong 
nakikita ay mapapatigil at manonood pa nga 
ang iba, lalo’t sikat na sikat na vlogger iyon. 

May kadiliman sa banda roon, may ilaw 
naman sana sa mga poste, ngunit mukhang 
papundi na ang manilaw-nilaw nitong liwanag. 
Nadagdagan lang ng liwanag sa paligid dahil 
nakalitaw ang bilog na buwan. 

“O, isa pa. Ready... rampa!” bulalas ni 
Wynwyn habang kinukuhanan ng video ang 
kaibigang naglalakad palapit sa kanyang 
camera. “Nice! Ang pretty mo, ses!”

“Ilang shot na lang?” may paghikab pang 
tanong ni Karylle na nasa tabi lang ng kaibigang 
si Wynwyn.

“Marami pa, ses. Mga tatlong palit pa ng 
dress.”

“Myghad, tatlo pa? Gabi na, mga ses, 
ipagpabukas na lang natin iyan, inaantok na 
ako, eh.” Papikit-pikit ng mata na itong bumalik 
sa puwesto, sa silungan nilang tent na multi-
room. 

“Kami na lang muna’ng bahala rito, 
magpahinga ka na riyan,” anang Wynwyn. 

Z

Alas siete na ng gabi ngunit hindi pa rin 
sila tapos, kailangan pa nitong isuot ang last 

dress nito para sa huling pagrampa. May 
mangilan-ngilang tao naman ang kunot-noong 
naglalakad roon, at sa pagkakataong iyon ay 
pinagmamasdan na sila ng mga ito, na tila 
ba natatakot ang mga ito para sa kanilang 
ginagawa. 

May mangilan-ngilang photographer na 
pasimpleng nagtungo sa damuhan, malayu-layo 
sa kinaroroonan ng dalaga. Walang kamalay-
malay ang subject na kinukunan na pala iyon 
ng mga ito—stolen shots ang atake.

Parami pa nang parami ang mga 
nagsidatingang photographer sa malayo-layong 
banda, tila may iisang layunin ang mga ito, 
ang kuhanan ng shots ang nasa sentro—ang 
kilalang vlogger na si Julie, na patuloy lang sa 
pag-e-enjoy sa pagrampa sa malinis na kalsada 
roon. 

Dalawang grupo ng photographer ang 
nagtatago sa paligid ng matataas na damuhan 
doon habang pasimpleng kinukuhanan si Julie, 
sila ang mga tinatawag na paparazzi! 

“Last one, ses! I think mas magandang doon 
tayo sa damuhan,” suhestiyon ni Wynwyn, 
sinang-ayunan naman siya kaagad ng dalaga. 

Kahit gabi na, litaw pa rin sa paligid doon 
ang liwanag mula sa bilog na buwan—dagdag 
ganda sa view, sakto ring may tatlong baka pa 
ang nandoon na abala sa pagkain sa damo, 

bagay sa huling isusuot na costume ni Julie na 
cowgirl. 

Nagtungo muna sila sa tent para makapagpalit 
ng damit si Julie. Suot ng dalaga ang denim 
jeans at shirt, brown na pares ng western boots, 
at may pa-cowboy hat pa ito. 

Pagkatapos nitong magpalit ay tinulungan 
na rin itong mag-retouch ni Wynwyn, hindi na 
nila inabala pa ang isang kaibigang magaling 
sa makeup para tulungan sila, tiyak kasing 
mahimbing na ang tulog ni Karylle sa mga 
sandaling iyon. 

Sa ilang minuto pang iginugol ng dalawa 
sa paghahanda para sa panghuli, kaagad na 
nilang pinagtulungang bitbitin ang ilang mga 
kakailanganing gamit sa final shots. Walang 
kaalam-alam ang dalawa sa mga paparazzi na 
abala silang sinusundan at kinukuhanan ng 
mga larawan at video. 

Z

Wala nang inaksayang oras ang dalawa 
nang nasa damuhan na sila. Pumorma na ang 
model, iniisip ang mga gagawin, ganoon din ang 
photographer. 

“Okay, focus muna rito sa camera. Ready... 
one, two, three. Nice!”

Ibinaba ni Wynwyn ang camera habang 
nakahawak sa baka ang isang kamay ng model, 

animo nakasandal doon. Sa anggulong iyon 
ay hindi maipagkakailang tumangkad si Julie, 
litaw ang kaseksihan ng dalaga. 

Kung anu-anong posing ang ginawa ng 
model, na saktong bumagay naman din ang 
lahat, mabuti na lang din talaga. Dahil magaling 
ang photographer niya, magaganda ang mga 
nakuhang anggulo.

Kinuhaan din ng video ni Wynwyn ang 
kaibigan, kung paano niyon dadalhin sa 
pagrampa ang costume bilang cowgirl. Ang 
glamorous ng galawan ni Julie, naka-fierce ang 
mga tinginan ng dalaga habang rumarampa 
sa damuhan palapit sa camera. Hindi 
maipagkakailang nagawa iyon nang maganda 
ni Julie. 

“Perfect! Ang ganda mo, ses! Height lang 
talaga problema sa ’yo. Buti na lang nadadala 
sa angle ng camera,” anito. Hindi mawawala ang 
low angle sa kada kuha ni Wynwyn ng larawan 
sa kaibigan, iyon kasi ang nagpapatangkad sa 
model. 

“Bolera! Tingin mo, okay na ’yan? Or 
need pa ulit nating mag-shoot dito? Para 
makapagpahinga na rin tayo.”

“Sa tingin ko enough na ’to, marami ka nang 
pagpipilian dito. Satisfying naman ’yong mga 
kuha ko, no worries.” 

Halos kalahating oras din silang nag-shoot 

sa damuhan, sa wakas ay tapos na, kaunting 
editing na lang at maaari na niyang i-upload sa 
kanyang mga social media accounts ang mga 
videos at larawang kuha ni Wynwyn. 

Napagdesisyunan nilang sa tent na multi-
room na lang muna magpalipas ng gabi. Nagpalit 
lang ng damit si Julie at pagkatapos ay diretso 
tulog na nang makaramdam ng antok dulot ng 
pagod. 

Z

Nagising nang wala sa oras nang umagang 
iyon si Julie dahil sa mga tawag ni Karylle, 
mukhang tuwang-tuwa ang kaibigan. 

“OMG, ses! Ang ganda ng mga shots!” bulalas 
nito, larawan ito ng paghanga. 

“Nag-e-edit na si Wynwyn? Maaga pa, ah?” 
“Hindi, nakita ko lang sa socmed, kalat na 

kasi, eh. Infairness, ang ganda!”
Doon na napakunot-noo ang dalaga sa 

tinuran ng kaibigan, alam niyang hindi pa naa-
upload ang mga video at larawang kuha sa 
kanya ni Wynwyn. “Pero hindi pa naman namin 
ina-upload, ah? Paanong kalat na?”

Kaagad kinuha ni Julie ang cellphone ng 
kaibigan, at doon ay tiningnan ang mga larawan 
at video nitong pino-post at shini-share ng mga 
netizen. Libo-libong reactions, comments, at 
shares ang inani ng mga naturang larawan at 

video ng sikat na vlogger na si Julie Chua. 
“P-paano nangyari ’to? Wala pa naman 

kaming ina-upload!” kunot-noong tanong niya, 
stress ang kanyang inabot sa kaiisip kung paano 
iyon naunang lumabas sa social media, gayong 
silang dalawa lang naman ni Wynwyn ang tao 
sa paligid nang nakaraang gabi. 

“Hindi kaya nasundan kayo ng mga 
paparazzi?”

Sumagi sa isip ng dalaga ang tinuran ng 
kaibigan niya, sa isip-isip niya ay ang mga 
paparazzi nga lang ang nakagagawa ng ganoon 
sa mga gaya niya. Tumalim ang mga mata ng 
dalaga, sa kasuluk-sulukan nito ay nag-aapoy 
na sa galit. Nararamdaman niya ang matinding 
pagkulo ng kanyang dugo, animo gustong 
manakmal ng paparazzi. 

“Walang hiya talaga ang mga ’yan! Kahit 
kailan talaga hindi nila ako titigilan! Buwisit!” 
mariing saad niya. 

“Paano ka titigilan, eh, mas sikat ka pa sa 
artista! Kung ako sa ’yo, ipakita ko sa kanila 
kung sino ka!” 

Sandaling natahimik si Julie sa mga 
tinurang iyon ng kaibigan, tila may naiisip siya. 
Tumingin siya sa mga mata ng kaibigan, na 
para bang nag-uusap ang kanilang mga mata at 
nagkakaintindihan ang isa’t isa. 

“Kung ano man ’yang naiisip mo, excited na 

ako d’yan!” ngising saad ni Karylle. “Queens 
deserve better treatment! Give them hell!” 
Tuwang-tuwa itong lumabas. 

“They’ll regret this!” Bahagyang ngumisi ang 
dalaga habang matatalim pa rin ang titig nito.

More shots tonight! caption ng dalaga sa 
isang cowgirl picture na mina-My Day niya. 
Sigurado siyang makikita iyon ng mga paparazzi 
na nakabantay sa kanyang socmed accounts. 

“ANO ’YONG My Day mo, ses? Uulit ulit 
tayo?” May bahid ng reklamo sa tono ng boses 
ni Wynwyn. Nginitian lamang siya ng dalaga. 

“Hindi, ses. Isang surprise ang gagawin ko, 
and I’m sure na magugustuhan mo rin ito.”

Isang bagay lang ang pumasok sa isipan 
ni Wynwyn, at iyon ang nagpakulo ng tiyan 
niya. Naaatat na siyang mangyari iyon, at nang 
makatikim na muli siya ng paboritong pagkain 
at inumin nilang tatlo. 

Z

Pasado alas seis na ng gabi. Nakasuot 
ng puting bestida si Julie para sa simpleng 
photoshoot na gagawin sa kanya. Habang 
hindi pa nila nararamdaman ang mga bisitang 
inaasahan ay inabala muna ng dalaga ang sarili 
sa paglakad-lakad at pagrampa sa kalsada.

Mayamaya nga lang ay nakatanggap na 
siya ng senyas ni Karylle, hudyat ng katiyakan 

na nasa paligid na ang mga bisitang kanilang 
inaasahan. 

Sinimulan na ni Wynwyn ang pagkuha ng 
mga larawan sa model. Balak nilang enjoy-in 
muna ang natitirang sandali bago ang hapunan. 

Sa hindi inaasahang pangyayari ay biglang 
nasulyapan ni Julie ang malakas na pag-flash 
ng camera mula sa malayu-layong banda, kahit 
may kalayuan ay nakaabot pa rin iyon sa dalaga, 
lalo’t may kadiliman ang paligid. 

“Sino ’yan? Kung may mga tao man d’yan, 
mabuti pang lumabas na kayo!” bulalas niya. 
“Lumabas na kayo d’yan! Ano ba kayo, hindi n’yo 
naman kailangang magtago, p’wede n’yo naman 
akong kunan ng larawan o video sa malapitan 
nang libre. Hindi ko kayo pipigilan. Wala naman 
akong pakialam kung ilang beses n’yo pa akong 
kunan ng larawan, okay lang ’yon sa akin.”

Sa mabait na tonong iyon ng boses ni Julie 
ay kaagad iyong umepekto sa mga nagtatagong 
photographer sa damuhan, nagsilabasan ang 
mga ito sa kanilang lungga. Lumarawan sa 
kani-kanilang mga mukha ang tuwa dahil 
sa mga tinuran ng sikat na vlogger. Walang 
pakundangan silang pumwesto para simulang 
kunan ng mga larawan ang subject. Tila nasa 
red carpet ang eksenang iyon. 

Kahit simple lang ang suot ni Julie ay litaw 
pa rin ang kagandahan nito. Gustung-gusto 



52 JAEDEN ROGER CALAMBA

ng mga paparazzi ang dalaga, hindi lang dahil 
numero unong sikat na vlogger ito sa bansa, 
kundi dahil na rin sa pagiging elegante nito. 

Ang sexy niyang babae! Ginagawa 
siyang inspirasyon ng kababaihan, at 
pinagpapantasyahan naman ng kalalakihan, 
dahilan kaya mabenta sa mga netizen ang mga 
larawan at video ni Julie. Kaya hindi na kataka-
taka kung bakit paborito siya ng mga paparazzi, 
kumikita kasi ang mga ito nang limpak-limpak 
na pera mula sa kanyang mga video at larawan. 

Ipinaubaya na lamang ni Wynwyn sa mga 
paparazzi ang subject. Nasa likod lang ng mga 
ito silang dalawa ni Karylle, nag-aabang na 
matapos iyon. 

May-maya lang ay napansin ni Wynwyn 
ang matatalim na titig sa kanya ni Julie, isang 
hudyat ng pagsisimula ng trahedya. 

Nagsimula nang pumula ang kanilang mga 
mata, kaagad na ring nagsipagtubuan ang mga 
makakapal na balahibo sa buong katawan nila 
kasabay ng pagtalim ng kanilang mga ngipin na 
tila ngipin ng sa tigre, at ang mga kuko nilang 
bigla na lamang kumapal at tumulis, parang 
adamantium claws ni Wolverine. 

Ganoon na lamang nanlaki ang mga mata ng 
mga paparazzi nang ang ilan sa kanilang mga 
kasamahan ay biglang inatake nina Karylle at 
Wynwyn sa likuran, hindi na nakapaghanda 

ang mga iyon. Bumaon sa kanilang dibdib ang 
matutulis na kuko ng dalawang bayolenteng 
halimaw. 

“Aswang! Aswang! Ahh!!!” ubod-lakas na 
sigawan ng ilang natitirang paparazzi roon, na 
ginagawa ang lahat ng makakaya para matakasan 
ang kasindak-sindak na krimeng iyon. Ngunit 
malas lang talaga nila sa pagkakataong ito dahil 
sa liksi ng mga kilos ng tatlong halimaw, tiyak 
na hindi nila kakayaning makaligtas.

Kakaiba ang bilis ng mga pag-atake ng tatlo, 
sa loob lamang ng ilang Segundo ay nagawa 
nilang patumbahin ang humigit-kumulang sa 
treseng paparazzi na naroon, tila mga bampira 
kung maituturing ang mga ito. 

Iyon na ang kanilang mga huling sigaw, 
matapos silang lapain ng tatlong halimaw na 
hayok sa lamang-loob. 

Parang mga patay-gutom ang tatlo sa 
pagmamadaling kainin ang mga itinuturing 
nilang sariwang karne. Winakwak nila ang 
bawat tiyan ng mga biktima, at sinipsip ang 
dugo ng mga iyon hanggang sa maubos. 

Nang makaramdam ng pagkabusog ay 
kaagad na nilang nilinis ang mga sarili na 
parang walang nangyari. Bumalik na ang tatlo 
sa normal nilang mga anyo. 

Dali-dali nilang niligpit ang lahat ng mga 
gamit nila roon. Dapat ay makaalis na kaagad 

sila roon, bago pa may makakita sa kanilang 
ibang tao. 

Napagkasunduan nila Julie na bumiyahe 
kaagad pa-Baguio para roon na magbakasyon, 
kailangan muna nilang lumayo sa pinangyarihan 
ng karumal-dumal na krimen para makaiwas sa 
posibilidad na paghinalaan sila ng ibang tao. 

Z

“Hindi kaya nila tayo pagbintangan sa mga 
nangyari doon?” nag-alalang wika ni Wynwyn. 

Lulan sila ng kotse ni Julie na minamaneho 
ng dalaga papuntang Baguio. 

“At sino namang may matinong pag-iisip 
ang maghihinala sa atin? Sa ganda nating ’to, 
maiisip pa ba nilang makakaya nating gawin 
ang ganoon kabrutal na krimen?” nakangising 
tugon ni Julie. May punto ang dalaga, kaya 
naman malakas ang loob nito. 

“Ang mahalaga ngayon ay nabusog ulit tayo, 
at nakaganti rin tayo sa ginawa nila, malas lang 
talaga nila dahil nagkamali sila ng binangga!” 
ani Karylle na walang bakas ng awa o pagsisisi 
sa kanilang ginawa. 

Malapit na sila sa pupuntahan; plano nilang 
dumirecho na kaagad sa hotel na madalas 
nilang tuluyan tuwing magba-Baguio. 

Z

Bumulaga sa newsfeed ni Julie ang samot-



55Fearless

saring post kaugnay ng karumal-dumal na 
sinapit ng mga paparazzi. Ayon sa isang trusted 
news outlet, hindi pa tukoy ang pagkakilanlan 
ng mga salarin sa likod ng pagpaslang sa mga 
paparazzi, patuloy pang iniimbestigahan ang 
kaso.

May mga posts at comments namang 
nakikita’t nababasa ang dalaga na iniuugnay 
ang pangalan nito sa nangyaring krimen, anila 
ay nag-My Day raw kahapon ng umaga ang 
naturang vlogger at influencer na si Julie Chua 
ng parehong lugar kung saan naganap ang 
karumal-dumal na sinapit ng mga paparazzi. 
Posible raw na ang beinte-nueve años na vlogger 
ang target ng mga paparazzi kaya sila nagpunta 
sa place na iyon sa parehong araw. 

Sa kabila ng pagkarami-raming usapang dawit 
ang pangalan ng dalaga ay todo tanggol naman 
ang fans niya sa kanya, nakikipagbardagulan 
pa ang mga ito sa mga comment sections. 

Laking pagtataka naman ng karamihan kung 
nasaan si Julie at ang dalawang kasama nito 
noong oras na nangyari ang pagpaslang sa mga 
paparazzi. Lahat sila ay naghihintay sa updates 
ng sikat na vlogger. 

Triple pa ang pagsabog ng notifications 
sa Facebook at Messenger ni Julie dahil sa 
pangyayaring iyon, tiyak niyang hindi titigil ang 
mga ito hangga’t hindi nalalaman ang panig 

niya. May mga reporter na rin ang kumokontak 
sa kanya para mahingi ang panig niya. Lahat 
naman ng mga iyon ay haharapin niya at 
pauunlakan, kumpiyansa si Julie na inosente 
siya, wala siyang alam sa nangyari. 

Nag-post ang dalaga ng statement niya, 
at doon ay sinabi niyang hindi natuloy ang 
photoshoots nila nang nakaraang gabi. 
Idinahilan niyang sumama ang pakiramdam 
niya kaya nagbago ang isip niya at umuwi na 
lang sa apartment, pagkatapos ay bumiyahe 
silang tatlong magkakaibigan pa-Baguio nang 
sumapit ang gabi. 

Ang statement sa post na iyon ni Julie ay 
kaagad namang pinaniwalaan ng mga tao, 
komento pa nga ng mga ito, mabuti na lang daw 
at hindi natuloy ang dalaga nang nakaraang 
gabi, dahil kung natuloy lang sila ay baka 
sasapitin din nila ang karumal-dumal na sinapit 
ng mga paparazzi. 

Abot-taingang ngiti lamang ang naging 
reaksyon ng dalaga habang binabasa ang mga 
komento.

“Paano naman ako magiging tulad nila 
kung ako nga ang salarin sa pagpatay sa mga 
paparazzi?” Napahalakhak na lamang si Julie 
sa kanyang mga sinabi. 

May isang vlogger naman ang nagbigay ng 
opinyon nito sa kalunos-lunos na sinapit ng 

mga paparazzi. Ayon dito, base sa isinagawang 
imbestigasyon, inilarawan doon kung ano ang 
itsura ng mga bangkay at ang mga senaryo bago 
nangyari ang krimen, may pagkakapareho raw 
kasi ito sa naging kaso ng pagpatay sa sikat 
noong vlogger na si Charlene Ferron, tatlong 
taon na ang nagdaan. Anito, bago sinapit ni 
Charlene ang karumal-dumal na pagpaslang ay 
nag-post pa ito ng collab nila ni Julie na noon ay 
pangalawa lamang sa pagiging kilalang vlogger 
ng bansa. Sa parehong araw na nakatakdang 
magkita ang dalawa para sa gagawing collab, 
isang karumal-dumal na pagpaslang ang 
sinapit ni Charlene mula sa hindi pa matukoy 
na suspek. 

Nang mapanood ni Julie ang video na iyon 
ng vlogger ay kaagad na nanumbalik ang mga 
alaala niya sa panahong iyon. Lihim niyang 
kinaiinggitan si Charlene noong nabubuhay pa 
ito. Hindi kaibigan ang turing niya sa dalaga 
kundi isang matinding kakumpitensya. Nais 
niyang mahigitan ang kasikatan ni Charlene, 
at isa lamang ang nakikita niyang paraan para 
mangyari iyon—ang biktimahin ang dalaga sa 
matinding paraan. 

Inaya noon ni Julie ang ka-collab na 
pumunta sa damuhan para mag-shoot ng ibang 
anggulo. Gabi na noon at maganda raw roon 
lalo’t litaw ang buwan, magiging maganda ang 

shots. Ngunit ang hindi alam noon ni Charlene 
ay doon niya kakatayin ang itinuring niyang 
kaibigan, isa palang aswang na puno ng inggit 
sa katawan ang ka-collab nito. 

Winakwak ni Julie ang tiyan ng vlogger, 
nilamon niya ang lamang-loob nito at sinipsip 
ang lahat ng dugo. 

Nang maibalita iyon at madawit ang pangalan 
ni Julie Chua ay pareho muli sa ginawa niya 
ngayon ang style ng pagpapalusot niya—
ipinahayag niya na hindi naghiwalay sila kaagad 
ng vlogger pagkatapos ang kanilang collab dahil 
may biglaan siyang mahalagang pupuntahan. 

“Ano na naman ’yang naiisip mo, Julie?!” 
kunot-noong untag ni Wynwyn nang makita 
nito ang kaibigan na kanina pang panay ang 
pagngisi habang hawak nito ang iPhone. 

“’Di ba kilala mo ’tong vlogger na ’to?” aniya 
sabay pakita sa naka-pause na video ng vlogger 
na pinanood niya kanina.

“Oo, more on celebrity issues ang kino-
content niya. Bakit?”

“Hindi ko nagugustuhan itong video niyang 
’to, eh. Masyado nang malawak ang pag-iisip 
niya...”

Napabuntong-hininga na lamang si Wynwyn 
at umiling-iling, alam niyang susunod nilang 
biktima ang vlogger na iyon. Kabisado na niya 
ang ugali ni Julie, magkakaibigan na kasi silang 

tatlo simula noong mga bata pa. Alam nilang 
ang sekreto ng isa’t isa—ang pagiging aswang 
na marami nang biniktima sa mga nagdaang 
taon. Ngunit hanggang ngayon ay nananatili pa 
ring lihim ang kanilang mga ginawang krimen. 

Sa kanilang tatlo, si Wynwyn ang mas may 
malambot na puso at madalas nakokonsensya 
matapos ang ginagawa nilang pambibiktima. 
Ngunit gaya rin kasi ng dalawa, pilitin man siya 
ng mga ito o hindi ay hindi pa rin talaga niya 
matiis ang hindi makakain ng sariwang lamang-
loob ng tao, pakiramdam niya ay manghihina 
siya at magiging dahilan pa ng kamatayan niya 
ang hindi pagkain ng karne ng tao. 

Ngayon ay pare-parehong naghihintay ang 
tatlo sa kanilang mga susunod na bibiktimahin, 
na karaniwang mga taong hindi nila nagustuhan. 
Naghihintay lamang sila ng pagkakataong 
makatagpo ang naturang vlogger na pinag-
iinitan ngayon ni Julie. 

Hangga’t wala pa silang nadidiskubreng 
gamot sa pagiging aswang, at hangga’t hindi 
nila nakokontrol ang mga sarili, patuloy sila 
sa paghahasik ng lagim, walang makakapigil 
doon—kahit pa ang kanilang mga sarili. 

Z

Naaalarma na ang kapulisan sa pagdami ng 
mga natatanggap na reports kaugnay sa mga 

photographer o paparazzi na nawawala, at sa 
sunod-sunod na mga natatagpuang karumal-
dumal na bangkay na hindi na makikilala pa sa 
tindi ng sinapit ng mga iyon. 

Tila ang buong bansa ay nasisindak sa mga 
kaso ng krimeng magpahanggang ngayon ay 
hindi pa rin nila nasusulusyonan. Nagkaroon 
na rin ng curfew sa buong Luzon bilang pag-
iwas sa mga maaaring panganib na dala ng mga 
suspek sa likod ng misteryosong mga pagpatay. 

Ngunit ang katotohanan ay kahit bantayan 
pa ng kapulisan ang buong Luzon tuwing gabi, 
hindi pa rin nila mapipigilan ang patuloy na 
paghahasik ng lagim ng tatlong naggagandahang 
dalaga. 

akadungaw ang binata sa balkonahe 
habang abalang humihigop ng kape nang 
hapong iyon. Madalas siya sa area na ito 

ng inuupahang bahay dahil nakalalanghap siya 
ng sariwang hangin sa lugar na iyon. Ngunit 
ang pinakadahilan talaga ng binata sa kada 
hapong pagtambay nito sa balkonahe ay ang 
dalagang parati nitong nakikita sa kaharap 
nilang mansyon na may disenyong pinaglipasan 
na ng panahon. 

Sa unang kita pa lang niya sa mestisang dalaga 
ay nakaramdam na siya ng di-maintindihang 
pagkabog ng dibdib, tila ba gustung-gusto 
niya na agad itong lapitan para mahawakan 
at mahagkan—lalo pa’t parang inaakit siya ng 

N

Pretty Woman

dalaga base sa mga kinikilos nito. 
Maghapong mag-isa lang ang binata sa 

bagong inuupahang bahay sa Bulacan. Ang mga 
magulang kasi niya ay nasa Tanay, Rizal—sa 
bahay nila. Ang kuya niya naman ay tuwing alas 
seis ng gabi pa ang uwi galing sa trabaho nito sa 
Caloocan. Sabado’t Linggo lang nagkakasama 
sa ang magkuya sa bahay. 

“Kenneth! Hoy! Kanina pa ako tawag nang 
tawag sa ’yo, hindi ka sumasagot!” iritableng 
bulalas ng kuya niyang kararating lang galing 
sa trabaho. “Ang dilim na, hindi mo man lang 
mabuksan ang ilaw sa labas! Hanggang ngayon 
d’yan ka pa rin nakadungaw!”

Tila nahimasmasan ang binata sa pag-
alingawngaw ng iritadong boses ng kuya niya sa 
ibaba habang inis na tinititigan siya. 

“S-sorry, Kuya Chris! Nakalimutan ko.”
“Umayos ka nga! Parati ka na lang ganyan.” 

Pumasok na sa loob ang lalaki. Agad nitong 
inilapag sa sofa ang dalang bag. Dumirecho 
ito sa kusina at inilapag sa mesa ang litsong 
manok na binili nito, pagkatapos ay nagbukas 
ng kaldero. “Anak ng tokwa! Kenneth, bakit wala 
pang sinaing! Ano ba’ng ginagawa mo, ha?”

Walang Kenneth ang sumagot, kaya umakyat 
ito ng second floor at pinuntahan sa balkonahe 
ang kapatid. “Hoy! Ano ba, bingi ka ba! Gabi na, 
wala ka pa ring sinaing, magsaing ka roon!”

“Ang ganda niya, Kuya!” usal ng binata, 
larawan ng pagkamangha. 

Napakunot-noo ang nakatatanda sa 
magkapatid. “Ano?”

“I really like that pretty woman!” may 
pakislap-kislap pa ng matang litanya ni Kenneth 
habang pinagmamasdan ang nasa balkonahe sa 
tapat nila. 

Sinundan ng lalaki ang direksyon ng 
tinitingnan ni Kenneth. Mas lalong nalukot ang 
mukha nito nang tanging napakalungkot na 
balkonahe lamang ang kanyang nakita, wala ni 
isa ang naroon.

“Baliw ka ba? Walang tao sa bahay na ’yon, 
kung sino man ’yang nakita mo, baka multo 
’yan. Next time ’wag kang magpapalipas ng 
gutom, kung anu-ano na’ng nakikita mo! Sige 
na, magsaing ka na r’on.”

“Si Kuya naman, panira ng moment!” Labag 
sa loob na nilisan ni Kenneth ang balkonahe 
para magsaing. 

Umupo ang lalaki sa rocking chair na 
naroon. Mariin nitong ipinikit ang mga mata 
habang marahang iginalaw-galaw ng mga paa 
ang inuupuan. 

Wala pa mang limang minuto ay naimulat na 
ni Chris ang mga mata; bigla siyang nakarinig 
ng malumanay na ngiyaw ng isang pusa mula 
sa katapat na balkonahe. Nakaharap sa kanya 

ang isang pusang itim na ang posisyon ay 
nangangahulugan na nag-aalala ito. 

Napakunot-noo si Chris nang maisip kung 
paanong may pusa roon gayong abandonadong 
mansyon iyon—sarado ang mataas na gate at 
napaliligiran ng matataas na bakod. Ngayon 
niya lang din kasi ito nasilayan, sa three months 
na niyang nangungupahan doon. 

Last month lang mula nang pumisan sa 
kanya ang kapatid, matapos itong matanggap sa 
pinag-a-apply-ang unibersidad dito sa Bulacan.

Z

Kinabukasan ng hapon ay naabutan ni Chris 
ang kapatid na masayang kausap ang kung 
sino sa kaharap nilang balkonahe. Pasado alas 
cuatro na iyon ng hapon. Sabado kaya walang 
pasok ang lalaki.

“Kenneth, sino na naman ’yan?” usisa niya. 
“Si Melissa, Kuya!” ngiting tugon ng binata. 
Sinundan ng mga mata niya ang direksyong 

tinitingnan nito. “Ha? Eh, pusang itim lang 
naman ’yan, ah? Isa pa! Malapit na talaga kitang 
dalhin sa mental!”

“Kuya naman, hinaan mo nga ’yang boses 
mo, nakakahiya sa kanya, oh!” mahinang 
reklamo nito. 

“Ewan ko sa ’yo!” 
Hindi na lamang niya sineryoso ang kapatid. 

Iniwan na ito ni Chris. Bumaba siya para 
salubungin ang paparating na may-ari ng 
paupahan—maniningil na ito ng upa. 

“Sorry, inabot na ako ng hapon,” anito. 
Napatingin agad sa balkonahe ang babaeng nasa 
lampas cincuenta na ang edad. Kunot-noong 
mabilis na ibinaling ng ginang ang paningin nito 
sa kapatid niya na abot-tainga ang ngiti habang 
nakatingin sa kaharap na balkonahe. 

“Ano’ng nginingiti-ngiti niyan?” usisa pa ng 
landlady. Nilingon ng ginang ang mansyon sa 
tapat. Napa-sign of the cross na lamang ito nang 
wala sa oras.

“Bakit ho, Aling Delia?” kunot-noong usisa 
ni Chris. 

“Nanganganib ang kapatid mo, hijo...”
“Ano ho?” Kaagad siyang napalingon sa 

bandang second floor, sa balkonahe. Naroon pa 
rin si Kenneth na panay ang ngiti, animo may 
pinopormahang babae sa harap. “A-ano ho’ng 
ibig n’yong sabihin, Aling Delia?” 

“Mamaya ko na ipapaliwanag, paalisin mo 
muna ang kapatid mo sa balkonahe!” may diing 
pagkakasabi nito. 

Kaagad na silang pumasok sa loob. 
Dali-daling umakyat sa second floor si Chris. 

Pagdating sa balkonahe ay naabutan niya ang 
tulog nang kapatid, mahimbing itong natutulog 
sa rocking chair. Kaagad na nilingon ni Chris 



66 JAEDEN ROGER CALAMBA

ang kaharap na balkonahe, ngunit pusang itim 
lamang ang makikita roon. 

Ipinatong niya sa sariling balikat ang braso 
ng kapatid at binuhat ito patungong kuwarto. 
Pagkatapos maihiga ang kapatid sa kama ay 
kaagad na itong lumabas ng kuwartong iyon 
para harapin ang ginang na may ipaliliwanag 
daw kaugnay sa kaharap na mansyon. 

Z

“Si Melissa ang nakikita ng kapatid mo, hindi 
ba?” 

Napakunot-noo si Chris; may inaalala. 
Biglang sumagi sa isipan niya ang kaninang 
sinabi ni Kenneth. 

“S-si Melissa! Siya nga ho,” kunot-noong 
tugon niya. “Sino ho ba ang babaeng ’yon?”

“Five years ago nang huli kong masilayan 
ang napakaganda niyang mukha... kaawa-
awa! Ang sabi ng mga nakakita, pinagtulungan 
siyang patayin ng mga lalaking bisita niya sa 
loob mismo ng kanyang apartment. D’yan 
sa kanyang mansyon ibinurol ang labi niya, 
d’yan na rin siya inilibing. Nagpapakita siya sa 
mga piling lalaki para mang-akit, at sa huli ay 
hihigu—” 

Hindi naituloy ng ginang ang sasabihin nang 
may biglang kumalabog sa kuwarto. 

“Ano ’yon!” Napatakbo patungo roon ang 

dalawa. 
Pagkabukas ni Chris ng pinto ay tumambad 

sa kanila ang kapatid na tulalang nakaupo 
sa kama nito. Inilingon nito sa gawi nila ang 
paningin, at doon ay nagpakawala ng malalakas 
na tawa habang itinuturo sila. Binalot ng mga 
halakhak ang buong kuwarto. 

“Ano ba’ng nangyari sa ’yo, Kenneth!? Titigil 
ka o kakaladkarin kita papuntang mental?” 
bakas na sa tono ng kanyang boses ang labis na 
pagkairita sa kapatid.

Pansamantala, huminto sa katatawa ang 
binata. Malungkot iyong napayuko. Ngunit ilang 
sandali pa’y muli na naman iyong humalakhak, 
tila ba pinagtatawanan ng binata ang Kuya 
Chris niya. 

“A-Aling Delia, ano ho ba’ng nangyayari sa 
kanya? Bakit nagkakaganyan ang kapatid ko?” 
labis ang pag-aalalang usisa ng lalaki. 

“H-hindi ko alam! M-mas mabuting patulugin 
mo ang kapatid mo, ’yon lang ang tanging 
paraan para matigil s’ya habang hindi pa natin 
alam ang tunay na nangyari sa kanya.”

Habang tumatagal ay palakas nang palakas 
ang paghahalakhak ng binata. Bumabakat na 
sa leeg nito ang mga ugat. Sa mga sandaling ito 
ay katakot-takot nang pakinggan ang di-matigil 
nitong mga paghalakhak. Pakiramdam nila ay 
mababasag na ang kanilang eardrums. 

“Kenneth, tumigil ka na! Tumigil ka na sabi!” 
Inatake niya ng sunod-sunod na mga suntok 
ang kapatid. Makailang beses niyang tinamaan 
ng kamao ang binata, hanggang sa magdugo 
ang mukha niyon at tuluyan nang bumulagta 
sa kama—wala nang malay. Halos hindi na 
makilala ang mukha sa dami at tindi ng mga 
tumamang suntok dito. Halos sumabog na ang 
dibdib ni Chris sa nangyari. 

“K-Kenneth! S-sorry, hindi ko ginustong 
gawin sa ’yo ’to!” naiiyak niyang sambit. 

“Kailangan mo s’yang itali para hindi 
makawala paggising niya. Takpan mo rin ang 
bibig niya para hindi na makatawa,” utos ng 
ginang na s’yang kaagad namang sinunod ng 
lalaki. 

Z

Hatinggabi nang maalimpungatan si Chris 
dahil sa mga kalabog sa kuwarto ng kapatid. 
Dali-dali niyang tinungo iyon.

Sa pagbukas niya ng pinto ay saktong 
tumambad si Kenneth na nakawala na sa 
pagkakagapos ng kuya nito. Abalang binabasag 
ng binata ang mga babasaging bagay na 
nakikita nito sa kuwarto habang walang tigil 
ang nakaririndi nitong halakhak—tila nag-e-
enjoy sa kanyang ginagawa. 

Nababaliw na talaga siya! bigkas ni Chris sa 

sarili. 
Itinuro lang siya ng bunsong kapatid—

pinagtatawanan, tila inaasar. 
“Ano ba’ng nangyayari sa ’yo, Kenneth! 

Ba’t ka nagkakaganyan? Nababaliw ka na ba, 
ha” Ubod-lakas nitong sinunggaban ng suntok 
ang kapatid. Paulit-ulit niya itong inaatake ng 
kanyang kamao. 

Bumulagta si Kenneth—wasak ang mukha, 
naliligo sa mga sariwang dugo. Makailang ulit 
pang tumama ang kamao ni Chris sa mukha 
ng walang kalaban-labang binata, hanggang sa 
matigil ang paghalakhak nito—sumuko na ang 
katawan. 

“N-napuruhan ko yata s’ya...” hindi 
mapakaling mahina niyang sambit. Tila siya 
naman ngayon ang napapraning. “K-Kenneth, 
Kenneth, gumising ka! H-hindi ko sinasadya, 
s-sorry! P-patawarin mo si Kuya! Hindi ko 
sinasadya!” 

Inalog-alog niya ang katawan ng kapatid, 
ngunit wala nang buhay iyon. 

Mahigpit niyang niyakap ang pinakamamahal 
na kapatid. Sising-sisi siya sa kanyang ginawa. 
Isa siyang kriminal, at hindi na iyon maaalis pa, 
nakaguhit na iyon sa mga palad niya. 

Z

Ilang sandali lang ng katahimikan ay 

binulabog ng kilabot ang buong pagkatao ni 
Chris nang masulyapan niya ang anino ng babae 
sa puting kurtinang dinuduyan ng malamig na 
simoy ng hangin. Kasunod niyon ang pagkalat 
ng amoy ng kandila at Sampaguita sa paligid ng 
kuwarto.

“S-sino ’yon?” nanginginig ang boses niya, 
bakas sa tono ang kaba’t takot. “M-magpakita 
ka! Hindi ako natatakot sa ’yo! Isa ka lang 
multo, walang magagawa ang mga gaya mo sa 
tulad kong buhay!”

Paunti-unting nabubuo ang anino ng babae 
sa harapan ni Chris. Sa pagkakataong ito, 
klaro na ang itsura niyon. Hindi maitatago ang 
kariktan ng dalaga, maganda ang hubog ng 
katawan nito, kahit pa puno ng galos at dugo 
ang suot nitong puting bistida. Kaawa-awa ang 
kanyang mukha, bakas dito ang matinding 
pinagdaanang hirap noong nabubuhay pa.

“A-Ariana?” Binalot ng kilabot ang tono ng 
boses niya. Hindi siya maaaring magkamali, 
iyon ang dati niyang kasintahan—si Melissa 
Ariana Montana. “P-patawarin mo ’ko! H-hindi 
ko sinasadya, nadala lang ako sa emosyon ko, 
p-p-patawarin mo ’ko...” Halos gumapang na 
siya papunta sa paanan ng babae. 

Walang naging imik ang dalaga, nakatingin 
lang iyon kay Chris. Bagama’t matagal 
nang patay at multo na lang, huwag pa ring 

pakakampante—hindi lahat ng multo ay walang 
kakayahang manakit ng tao, at iyon ang naging 
malaking pagkakamali ni Chris. 

Sa hindi malamang dahilan, biglang nagsuka 
ang lalaki sa harapan ni Melissa. Lahat ng 
nakain nito ay kanyang isinuka, may kasama 
pa itong malalapot na dugo. 

Halos lumuha ng dugo si Chris sa tindi ng 
nararamdamang sakit ng sikmura. Maya-maya 
lang ay napahiyaw siya sa tindi ng sakit tila 
hinihigop ng dalaga ang kanyang kaluluwa. 

Z

Tila walang tao roon nang sadyaing puntahan 
ni Delia ang paupahan. Pasado alas dos na ng 
hapon. Nakailang katok pa siya ng pinto, pero 
walang nagbubukas. 

“Hindi kaya patay na sila?” Bahagyang 
napangisi ang ginang. Kinuha nito sa bulsa ang 
duplicate ng susi ng paupahan, at binuksan na 
iyon.

Tumambad sa ginang ang payapang sala. 
Inilibot nito ang paningin sa paligid. Dumirecho 
siya sa kuwarto ni Kenneth, at doon ay bumulaga 
sa kanya ang magkapatid na parehong malamig 
nang bangkay—nakabulagta sa sahig. Nakita 
niya ang mga suka at dugong nagkalat sa 
sahig, maging ang magugulong gamit at ilang 
nagkandabasag na mga bagay sa paligid ng 

kuwarto. 
“Kawawa naman, nadamay pa ang bunsong 

kapatid,” aniya. Bumuhos sa kanyang pisngi 
ang ilang patak ng kanyang luha. 

“Matindi talaga ang karma. Sa wakas, 
matatahimik ka na rin, aking pamangkin,” 
kanyang litanya, tinutukoy si Melissa. Pinahid 
niya ang ilang butil ng luha na nagpabasa ng 
kanyang pisngi. “Sayang lang ang luha ko dito.”

Isang masayang araw ito para kay Delia, 
dahil sa wakas ay nakamit na rin nito ang 
hinahangad na paraan ng pagkamit sa hustisya. 

Z

Dating kasintahan ni Chris si Melissa, na mas 
kilala nito bilang si Ariana. Nang mag-birthday 
ang dalaga sa apartment nito sa Caloocan ay 
inimbitahan nito ang boyfriend at ang ilang 
kaibigan ni Chris. 

Nag-inuman sila. At nang magkaroon ng 
lakas ng loob ay napaamin ang dalaga kay Chris 
ng pinakatatagong sekreto nito, isang sekretong 
matagal na nitong gustong maibunyag sa lalaki, 
ngunit napangungunahan ito ng takot na baka 
hindi ito matanggap ng nobyo. 

Dating lalaki si Melissa. Sa madaling salita, 
isa siyang transwoman. Hindi iyon halata dahil 
may pagka-mahinhin siya. Daig pa niya ang 
tunay na babae sa taglay niyang kagandahan, 

maging sa boses niyang mas babae pa sa babae. 
Labis iyong ikinabigla ni Chris. Hindi niya 

matanggap na sa kagandahang taglay ni Melissa 
ay may matinding sekreto pala itong itinatago 
sa kanya. Dahil na rin sa kalasingan ay hindi 
niya nakontrol ang sarili, napagbuhatan niya 
ng kamay ang noon ay pinakamamahal na 
kasintahan. Nagwala ang lalaki sa apartment 
na iyon. Rinig na rinig ng mga tropa niya ang 
pinag-awayan ng magkasintahan.

Sa labis na pagkadismaya ni Chris ay 
madali niyang nilisan ang apartment na iyon. 
Masyadong masama ang kanyang loob sa 
ipinagtapat ng dalaga. Ipinaubaya na niya ang 
kasintahan sa lasing na nitong mga katropa. 
Pero pinagtulungan ng mga kaibigan niya na 
gawaan ng masama si Melissa, at sa kasamaang-
palad ay humantong iyon sa pagkasawi niyon. 

Kaawa-awa ang sinapit ng dalaga sa kamay 
ng barkada ng kasintahan. Ang inaakala niyang 
nobyo na tatanggap at magtatanggol sa kanya 
sa oras na malaman ang pinakatatago niyang 
sekreto, ang siya palang magiging daan para 
hantungin niya ang mapait na kamatayan. 

Sa kagustuhan ng tiyahin ni Melissa, sa 
mansyon nito sa Bulacan ibinurol at inilibing 
ang labi ng dalaga, alang-alang na rin sa 
kanilang kaligtasan nang mga panahong iyon. 
Inisip ng tiyahin na hindi alam ni Chris at ng 

mga kaibigan nito ang mansyong iyon. 
Ngunit sa pagdaan ng mga taon ay nagkaroon 

ng pagkakataon si Delia na isakatuparan ang 
kanyang paghihiganti. 

Five years na ang lumipas. Nakuha niya 
mula sa mga dating kaibigan ng pamangkin 
ang contact details ni Chris. Eksakto namang 
naghahanap ng paupahan sa Bulacan ang 
lalaki, ayon na rin sa isang post nito, kaya dali-
dali niya itong minessage sa social media at 
inalok ng napakababang halaga ng upa, dahilan 
kaya napapunta ito sa lugar ni Delia—pabor na 
pabor sa kanya para sa gagawing paghihiganti.

Z

Ini-report ni Delia sa pulisya ang nangyaring 
krimen sa kanyang paupahan. Agad naman 
iyong inaksyunan ng kapulisan. Kanila ring 
pinaimbestigahan ang ginang kung ito ba’y 
nagsasabi ng totoo, dahil sa hinala nilang 
mismong ang ginang ang salarin sa pagkamatay 
ng magkapatid. Ngunit bigo silang makahanap 
ng matibay na ebidensya para patunayan ang 
kanilang hinala, nangangahulugang wala 
talagang kinalaman ang ginang sa pagkamatay 
ng dalawang biktima—inosente si Delia.

Batid ng ginang na hindi titigil ang pamilya ng 
mga biktima sa pag-alam ng buong katotohanan. 
Mapatutunayan ba nilang multo ni Melissa 

ang salarin? Baliw lamang ang maniniwala sa 
ganoon, kung kaya panay ang halakhak ng 
ginang nang maisip ang mga bagay na iyon.

“Sa wakas, tapos na. Nakabawi ka na, anak, 
matatahimik na ang kaluluwa mo,” aniya sa 
harap ng puntod ng pamangkin. 

Z

Isang gabi ay naalimpungatan si Delia. Mula 
sa pagkakahiga ay nakita niya ang magkapatid—
matatalim ang mga matang tinititigan siya. 

Ubod-lakas siyang napasigaw kasabay 
ng pagbalikwas ng bangon mula sa kama; 
hinahabol ang kanyang bawat paghinga.

“Panaginip lang pala!” Sa isip-isip niya ay 
wala siyang dapat ikatakot, wala rin siyang 
dapat ikakonsensya dahil ang pumatay sa 
dalawa ay ang multo ni Melissa, hindi siya. 

Umalingawngaw ang mga halakhak ni Delia 
sa buong kuwarto nang gabing iyon. 


